
བསང་གསོལ་གྱི་ངོ་བོ་ནི། 
བསལ་བྱའི་རིགས་སེལ་བ་དང་དག་པར་བྱེད་པའམ། མི་གཙང་སྐྱོན་གྲིབ་ཀྱི་ཉེས་ཚོགས་དག་ཅིང་ཚངས་བར་བྱེད་པས་ན་བས༵ང་ཞེས་དང་མགྲོན་རིགས་རྣམ་པ་བཞིར་མཆོད་ཅིང་བསྟོད་ཏེ་མཉེས་སུ་གསོ༵ལ་བས་ན་དེ་སྐད་དུ་བྱེད་ལས་ཀྱི་ཆ་ནས་བརྗོད་པའོ།།
བསང་རྫས་ནི། 
དྲི་བཟང་བདུད་རྩི་ཅན་གྱི་ཤིང་སྣ་དང༌། དཀར་མངར་འབྲུ་རིགས། རིན་ཆེན་དར་ཟབ། ཕྱེ་མར་འོ་ཀོན། ཆང་ཕུད་གསེར་སྐྱེམས་སོགས་ཕུན་སུམ་ཚོགས་པའི་མཆོད་རྫས་གང་འབྱོར་རྣམས་དང༌། མནོལ་བསང་སོགས་དམིགས་བསལ་ཅན་རྣམས་ལ་བསང་རྫས་གཞན་ཡང་སྲིད་དོ།།
བསང་གསོལ་འབུལ་ཚུལ་ནི། 
ཡིན་ལུགས་བྱུང་རབས་ཀྱི་སྨྲང་བརྗོད་ཅིང༌། སྒྲ་སྙན་རོལ་དབྱངས་ཀྱིས་སྣ་དྲངས་ནས། སྲི་ཞུའི་མགྲོན་ལ་སྒྲིབ་སྦྱོང་ཚོགས་རྫོགས་ཀྱི་ཆེད་དང༌། ཡོན་ཏན་མགྲོན་ལ་བསྟན་སྲུང་གྲོགས་བཅོལ་གྱི་ཆེད། ལན་ཆགས་མགྲོན་ལ་གནོད་སེམས་གདུག་པ་ཞི་ཕྱིར་དང༌། སྙིང་རྗེའི་མགྲོན་ལ་མ་ནུས་སྦྱིན་གཏོང་གི་ཆེད་དུ་འབུལ་བའམ། ཡང་ན་ལྷ་སྲུང་ངོ་སོ་མཐོ་བ་དང༌། ནད་སེལ་བར་ཆད་ཟློག་པ༌། སྲིད་སྤེལ་སྲིའུ་གསོ་བ། ལོ་ལེགས་བཙའ་སད་སྲུང་བ། དུས་མིན་འཁྲུག་རྩོད་ཞི་བ། ཆར་ཆུ་དུས་སུ་འབབ་པ་ལ་སོགས་ཀྱི་ཆེད་དུ་འབུལ་བའོ།།
བསང་གསོལ་གྱི་ཕན་ཡོན་ནི། 
ཚེ་གཡང་ལོངས་སྤྱོད་འཕེལ་ཞིང་ཆག་ཉམས་འགལ་འཁྲུལ་སེལ་བ་དང༌། བདེ་སྐྱིད་ལེགས་པའི་དཔལ་ཡོན་ཐམས་ཅད་ཡིད་བཞིན་དུ་འགྲུབ་པ་སོགས་སོ།།
གཉིས་པ་རླུང་རྟའི་རིམ་པ་ལ། 
རླུང་རྟའི་རྒྱུ་ནི་འབྱུང་ལྔའི་ཁ་དོག་གང་རུང་གིས་མཚོན་པའི་ཤོག་བུ་དང་དར་ཚོན་ཅི་རིགས་པའི་དབུས་ཚེ་སྲོག་གི་རྒྱུན་མཚོན་བྱེད་ཅང་ཤེས་ཀྱི་རྟ་དང༌། བར་ཆོད་རྐྱེན་ཚོགས་ཀྱིས་འགོག་པ་མེད་པའི་བརྡ་རུ་སྲབ་མེད་ཁ་རྒོད་ཅན། ཕུན་ཚོགས་འདོད་དགུ་འབྱུང་བའི་བརྡར་ནོར་བུ་ཁལ་ཁུར་དང་རིན་ཆེན་རྒྱན་སྤྲས། དབང་ཐང་དགུང་དང་མཉམ་པའི་བརྡར་མགྱོགས་འགྲོ་འཕུར་སྟབས་ཀྱིས་གར་བསྒྱུར་བ། དཔལ་གྲགས་དབུ་འཕང་གྱེན་དུ་འཕྱུར་བའི་བརྡ་རུ་སྟག་སེང་ཁྱུང་འབྲུག་རིས་ཀྱིས་ཟུར་ནས་བརྒྱན་པའམ། ཡང་ན་ནམ་མཁའི་མཚོན་རྟགས་སུ་ཁྱུང༌། ས་ཡི་མཚོན་རྟགས་སུ་སེང་གེ། ཆུའི་མཚོན་རྟགས་སུ་འབྲུག མེ་ཡི་མཚོན་རྟགས་སུ་སྟག རླུང་གི་མཚོན་རྟགས་སུ་རྟ་སོགས་བཀོད་རྗེས་སྲོག་ལུས་དབང་ཐང་ཀླུང་རྟ་བླ་དཔལ་རྣམས་བསྐྱེད་པའི་གཟུངས་དང༌། ཤམ་བསྒྱུར་དུ་བདག་འཆང་པ་པོའི་ལོ་ཁམས་དང་མིང་རུས་བཅས་བྲིས་ལ་གང་མོས་འདོད་གསོལ་གྱིས་བརྒྱན་ཏེ་ཀི་བསྭོ་ལྷ་རྒྱལ་དང་བཅས་རླུང་ལ་འཕྱར་བའོ།།
རླུང་རྟའི་དགོས་ཕན་ནི། 
དེ་ལྟར་བགྱིས་པས་རླུང་ལྕམ་སྒྲོན་མ་ལ་སོགས་རླུང་གི་ལྷ་མོ་རྣམས་ཀྱི་བྱིན་རླབས་དང་ནུས་པ་ཁྱད་པར་ཅན་ཞུགས་ནས་འཆང་པ་པོའི་འབྱུང་ཁམས་བདེ་ཞིང་ཚེ་བསོད་དཔལ་གྲགས་བདེ་སྐྱིད་ལེགས་པའི་ཡོན་ཏན་ཐམས་ཅད་གོང་ནས་གོང་འཕེལ་དུ་འགྱུར་བ་ཡིན་ཏེ། ལུང་ལས། ཤིང་རྩེར་རླུང་རྟ་གཟུག་ལ་དར་ཆེན་ཕྱར།། དེ་ཡིས་ཤིང་གི་ཟིན་ཀེག་བཟློག་པར་འགྱུར།། ཞེས་དང༌། འབྱུང་བ་རླུང་གི་ལྷ་མོས་བྱིངས་བ་སེལ། ཞེས་སོགས་གསུངས་པ་ལྟར་རོ།།        
༢༠༠༢།༦།༡༢   ཉིན་སྐབས་གསུམ་པའི་གཡུང་དྲུང་བོན་གྱི་བགྲོ་གླེང་གི་སྐབས་སུ་བཤད་གཞི་ཙམ་དུ་བྲིས།
 
 
 
 
 
 
 
 
 
 
 
 
 
 
 
 
ཀླུང་རྟའི་སྐོར།
 
རྩོམ་པ་པོ།དགེ་བཤེས་དགེ་ལེགས་རྒྱ་མཚོ།
(རྩོམ་ཡོང་ཁུངས།རེབ་གོང་བོན་མང་དྲ་བ།)
 
སྟོན་པའི་མཛད་བཟང་དབྱར་གྱི་སྤྲིན་ཚོགས་ལས།།
བྱུང་བའི་འབྱུང་ལྔ་སྦྲང་ཆར་ཟེགས་མའི་བཅུད།།
བཞི་བསྡུས་ཕུང་པོ་འཛིན་མའི་ལྟོ་བ་རུ།།
ཐིམ་དང་ལྷན་ཅིག་ཕུང་ཁམས་འདབ་སྟོང་བཞད།
 
།འདི་ལྟའི་ལུགས་བཟང་མཁའ་དབྱིངས་སྤྲིན་བྲལ་ལས།།
ཐོག་མར་འདྲེན་མཛད་མཁྱེན་བརྩེའི་འོད་སྟོང་ཅན།།
རབས་བརྒྱད་སྟོན་པ་དམུ་སྲས་མགོན་པོ་སོགས།།
འདྲེན་པ་མཚུངས་མེད་རྣམས་ལ་ལན་བརྒྱར་བསྟོད།།
 
ཅེས་མཆོད་བརྗོད་བྱིན་རླབས་སྤྲིན་སྤུངས་ཀྱིས་མདུན་བསུས་ཏེ།སྐབས་འདིར་གླེང་བར་བྱ་བ་ནི།གནའ་བོའི་ཡབ་མྱེས་ཀྱི་ཐུན་མིན་རིག་གཞུང༌།དེང་དུས་ཕྱི་ནང་ཡུལ་གྲུ་ཀུན་ཏུ་ཆེས་དར་ཁྱབ་ཆེ་བའི་རླུང་རྟའི་སྐོར་རགས་ཙམ་བརྗོད་པ་ལ་ལྔ་སྟེ།མིང་དང༌།ངོས་འཛིན།ཁ་དོག གོ་རིམ།ཕན་ཡོན་བཅས་སོ།།
 
དང་པོ་མིང་ལ་བརྟག་པ། 
 
དང་པོ་རླུང་རྟ་འདི་ལ་་ རླུང་རྟ་་དང་་ ཀླུང་རྟ་་ ཞེས་པ་འབྲི་སྲོལ་གཉིས་སུ་ཡོད་པའི་སྔ་མ་དེ་ནི།འབྱུང་བ་ལྔའི་ནང་ནས་རླུང་དེ་རྟ་ལྟ་བུར་དཔེ་རུ་མཚོན་ཏེ།དེར་ཤོག་བུ་དར་སོགས་སུ་རང་རྒྱུད་ལ་བརྟེན་པའི་ཤ་ཁྲག་དྲོད་དབུགས་དང༌།ཚེ་བསོད་དབང་ཐང་རྣམས་གསོ་བའི་ཕྱིར།འབྱུང་བ་ལྔ་ཡི་མཚོན་དོད་སྟག་དང༌།སེང་གེ།ཁྱུང༌།འབྲུག རྟ་ལ་སོགས་ཀྱི་གཟུགས་རིས་དང༌།གཟུངས།ཤམ་བསྒྱུར་བཅས་བཀོད་པའི་དངོས་པོ་བཏེགས་ན་གཡོ་བསྐྱོད་བྱེད་པ་སོགས་བསྐུར་ཡུལ་རྟེན་གྱི་ཆ་ནས་དེ་ལྟར་བཏགས་པར་སེམས་ལ།ཡང་ཀླུང་རྟ་ཞེས་པ་དེ་ནི།རང་གི་ཁ་རྗེ་དབང་ཐང་ཚེ་བསོད་ལོངས་སྤྱོད་སོགས་ལ་གོ་ཞིང༌།དེ་དག་ཉམས་རྒུད་དུ་འགྲོ་བ་ལ་ཀླུང་རྟ་མི་འདུག་ཅེས་པའི་བཤད་ཚུལ་དེ་ནི་རྒྱུན་དུ་བེད་སྤྱོད་གཏོང་བཞིན་པས།འགྲེལ་བཤད་གསར་དུ་མི་དགོས་སོ།།
 
གཉིས་པ་རླུང་རྟའི་སྐབས་འབྱུང་བ་ལྔ་ངོས་འཛིན་ཚུལ་ལ།
 
ནམ་མཁའ་སྔོན་པོ་དང༌།སྤྲིན་པ་དཀར་པོ།མེ་དམར་པོ།རླུང་ལྗང་ཁུ།ས་སེར་པོ་སོགས་ཀྱི་བཤད་སྲོལ་འདི་དེང་དུས་ཡོངས་གྲགས་ལྟར་འདུག་ལ།དེ་ཡང་ཆུ་འབྱུང་བའི་ཁོངས་སུ་མི་བཤད་པར།སྤྲིན་པ་འབྱུང་བའི་ཁོངས་སུ་བཤད་པ་སོགས་འདུག་མོད་ཀྱང༌།བཤད་སྲོལ་དེ་དག་ཕུགས་ཐག་རིང་ཐུང་ག་ཚོད་ཡོད་མེད་ནི་ཆ་མ་འཚལ་ཡང༌།བོན་རང་ལུགས་ཀྱི་འབྱུང་བའི་གྲངས་འདྲེན་ཚུལ་ལ་དེ་ལྟར་མེད།འོ་ན་གྲངས་འདྲེན་ཚུལ་ཇི་ལྟར་ལགས་ཤེ་ན།འབྱུང་བ་ལྔ་ནི་ས་ཆུ་མེ་རླུང་ནམ་མཁའ་དང་བཅས་ལྔ་ལ་ངོས་བཟུང་ན་འཐད་ཚུལ་དེ་གཤམ་དུ་གོ་རིམ་གྱི་སྐབས་སུ་འབྱུང་བས་འདིར་མ་སྤྲོས་སོ།།

གསུམ་པ་འབྱུང་ལྔའི་ཁ་དོག་ངོས་འཛིན་ཚུལ་ལ།
 
གོང་དུ་བཤད་པ་བཞིན་ནམ་མཁའ་སྔོན་པོ་དང༌།སྤྲིན་པ་དཀར་པོ།མེ་དམར་པོ།རླུང་ལྗང་ཁུ།ས་སེར་པོ་སོགས་སུ་གསུངས་པ་ནི་རང་གཞན་གཉིས་ཀའི་སྡེ་ལ་འདུག་ཀྱང༌།རང་ལུགས་ཐུན་མིན་ཞལ་འདོན་ངན་སོང་སྒོ་མོ་གཅོད་པའི་མདོ་ལས་ཇི་ལྟར་གསུངས་པ་བཞིན་འདིར་འགོད་པ་ལ།དེའང་དེ་ཉིད་ལས།སེར་པོ་གསེར་མདོག་ས་ཡི་དར།།ལྗང་ཁུ་འཕེན་དར་རླུང་གི་དར།།དམར་པོ་ལེབ་རྒན་མེ་ཡི་དར།།སྔོན་པོ་གཡུ་མདོག་ཆུ་ཡི་དར།།དཀར་པོ་ཤེལ་མདོག་ནམ་མཁའི་དར།།ཞེས་སོགས་འབྱུང་ལྔའི་དར་གྱི་ཁ་དོག་སོ་སོ་ནས་བསྟན་ཞིང༌།དེ་ཡང་དཀར་པོ་ཤེལ་མདོག་ནམ་མཁའི་དར་ཞེས་ནམ་མཁའི་དར་ལ་ཚོན་མདོག་དཀར་པོ་གསུངས་པ་ལས།དཀར་པོ་ཤེལ་མདོག་སྤྲིན་པའི་དར་མ་གསུངས་པ་དང༌།སྔོན་པོ་གཡུ་མདོག་ཆུ་ཡི་དར་གསུངས་པ་ལས།སྔོན་པོ་གཡུ་མདོག་ནམ་མཁའི་དར་མ་གསུངས་པས།བདག་གིས་ནི་སྟོན་པ་ཐུགས་རྗེ་ཅན་གྱིས་ཇི་ལྟར་གསུངས་པའི་རྗེས་སུ་འབྲངས་ཏེ་དེ་དག་ལ་མངོན་པར་བསྟོད་དོ།།

བཞི་པ་གོ་རིམ་ལ་དཔྱད་པ་ནི།
 
ཁ་ཅིག་གིས་ཐོག་ནས་རིམ་བཞིན་ནམ་མཁའ་དང་སྤྲིན་པ།མེ་རླུང་ས་སོགས་སུ་གོ་རིམ་བཤད་པ་ནི་ལུང་དང་འབྲེལ་མིན་དཔྱད་རྒྱུ་གལ་ཆེན་དུ་སྣང༌།ཁོ་བོས་མཐོང་བའི་ལུང་དང་འབྲེལ་བའི་གོ་རིམ་ཅན་ནི་འདི་ལྟར་ཏེ།སྤྱིར་འབྱུང་བ་ལ་ཕྱི་སྣོད་འཇིག་རྟེན་ལ་བརྟེན་ཚུལ་དང༌།ནང་བཅུད་སེམས་ཅན་ལ་བརྟེན་ཚུལ་གཉིས་ལས།དང་པོ་ནི།མས་ནས་ཡར་ནམ་མཁའ་དང་རླུང་མེ་ཆུ་ས་སོགས་རིམ་བཞིན་དུ་འཇོག་དགོས་ཏེ།ཕར་ཕྱིན་སྐབས་གཉིས་པའི་ཡི་ཆར་ལས།ནམ་མཁའ་སྤྱིར་རྒྱུར་བསྟན་པ་དང༌།དེ་ལས་བྱུང་བའི་རླུང་དང་མེ་དང་ཆུ་དང་ས་ཡི་ཁྱད་པར་གྱི་སྒོ་ནས་བཤད་པའོ།ཞེས་དང༌།ཡང་དེ་ཉིད་ལས།ནམ་མཁའ་ལས་རླུང་ངད་ཙམ་དུ་བྱུང༌།།རླུང་དེ་ལས་མེ་ཡི་དཀྱིལ་འཁོར་དུ་བྱུང་ཞིང༌།དེ་ལས་ཆུ་ཡི་དཀྱིལ་འཁོར་དུ་བྱུང༌།དེ་ལས་འབྱུང་བ་ས་ཡི་རང་བཞིན་དུ་བྱུང༌།ཞེས་སོགས་དང༌།སྒྲོན་མ་ལས།ཕྱི་སྣོད་འཇིག་རྟེན་སེམས་ལ་ཤར་ཚུལ་ནི།ནམ་མཁའི་འོད་དང་རིག་པ་འབྲེལ་བ་ལས།གྱ་གྱུར་རླུང་ཏེ་ཕྱད་དང་ཕྱེད་དུ་བྱུང༌།སྐྱོད་པའི་ཤུགས་ལས་ཚ་བའི་མེ་རུ་བྱུང༌།མེ་རླུང་ཚ་གྲངའཐབ་པས་རླན་ཏེ་ཆུ་རུ་བྱུང༌།ཆུ་ཡི་བཅུད་ལས་བསྐྱེད་པའི་ས་གཞིར་གྱུར།སྣོད་ཡི་འཇིག་རྟེན་ཐམས་ཅད་དེ་ལས་ཆགས།ཞེས་གསུངས་པས་སོ།འོ་ན་འོག་ནས་རིམ་བཞིན་ནམ་མཁའ་སོགས་མི་འཇོག་པར་ཐོག་ནས་ནམ་མཁའ་སོགས་རིམ་བཞིན་མར་བརྩིས་ན་སྐྱོན་ཅི་ཡོད་ཅེ་ན།བཤད་པར་བྱ་སྟེ།དེ་ཡང་སྲིད་པའི་མཛོད་ཕུགས་ལས།གནས་པ་ཀུན་གྱི་འོག་འདི་ན།མཁའ་ལ་ཞེས་པའི་ལུང་འདི་སྟོན་པ་ཐུགས་རྗེ་ཅན་གྱི་ཞལ་གསུང་ཡིན་པས།འོག་ནས་ནམ་མཁའ་སོགས་ཡར་རིང་བཞིན་ཆགས་པར་ངེས་དགོས་སོ།གཉིས་པ་ནི།བཞི་བསྡུས་ཀྱི་ཕུང་པོས་བསྡུས་པའི་ནང་བཅུད་སེམས་ཅན་ལ་བརྟེན་པའི་འབྱུང་བའི་གོ་རིམ་ཡང་གོང་དུ་ཕྱི་སྣོད་ཀྱི་སྐབས་སུ་བཤད་པའི་གོ་རིམ་བཞིན་འཐད་པར་སེམས་ཏེ།སྒྲོན་མ་ལས།བཞི་བསྡུས་ཀྱི་ཕུང་པོ་ནམ་མཁའ་ནས་ཡར་ཆགས་ཏེ།ནམ་མཁའ་ལས་རླུང་བྱུང༌།རླུང་ལས་མེ་ མེ་ལས་ཆུ་ ཆུ་ལས་ས་ཆགས།ཞེས་གསུངས་པ་འདི་རྣམས་ཡར་ཆགས་ཚུལ་དང་བསྐྱེད་ཚུལ་གྱི་དབང་དུ་བཏང་ནས་གོ་རིམ་བསྟན་པས།དེས་ན་རླུང་རྟ་འཛུགས་པ་པོ་སུ་ཞིག་ཡིན་ཡང༌།རླུང་རྟ་དེས་རང་རྒྱུད་ལ་བརྟེན་པའི་འབྱུང་ད་སོགས་ཡར་བསྐྱེད་པའི་ཆེད་དུ་ཡིན་ལས།མར་འཇིག་པའི་ཆེད་དུ་མིན་པས་གོ་རིམ་འདི་ཉིད་ཤིན་ཏུ་འཐད་པར་སེམས་སོ།ཡང་དར་ཆེན་དབུས་སུ་བྱས་ནས་ཕྱོགས་བཞིར་དར་ཐག་འཐེན་པར་འདོད་ན།དེ་ཡང་གོ་རིམ་སྒྲིག་ཚུལ་དབུས་ནས་མཐར་ཁྱབ་པའི་ཚུལ་ཏེ་གཙོ་འཁོར་གྱི་ཁྱད་པར་བཞིན་སྤྱི་འགྲོས་སུ་རིག་པར་བྱའོ།ཡང་དར་ཆེན་ཐོག་གི་རྒྱལ་མཚན་གྱི་ཚོན་མདོག་དེའི་གོ་རིམ་ཡང་གོང་ལྟར་རྒྱུ་འབྲས་བསྐྱེད་རིམ་བཞིན་བྱ་སྟེ།ཕུང་ཁམས་སྐྱེ་མཆེད་ཡར་བསྐྱེད་ཀྱི་ཆེད་དུ་ཡིན་པས་སོ།ཡང་ཁ་ཅིག་གིས་དར་ལྕོག་རྩེ་ཡི་རྒྱལ་མཚན་དེའི་ཚོན་མདོག་སྒྲིག་སྟངས་མགོ་འཇུག་ལོག་འདུག་སོགས་ཟེར་བ་ལ།འབྱུང་རྩེག་དཔེ་བྱས་ཏེ་འབྱུང་ལྔའི་འགྲོ་སྟངས་ཟུར་ཙམ་ཞུས་ཀྱང༌།འབྱུང་བརྩེགས་ནི་སའི་འོག་ཏུ་ཡོད་པ་ལ།ཁྱོད་རང་གི་དར་ལྕོག་ནི་སའི་ཐོག་ཏུ་འདུག་སོགས་ས་ཐོག་ཏུ་ཡོད་པའི་རྒྱུ་མཚན་བྱས་ནས་ནམ་མཁའ་ཐོག་ཏུ་དགོས་ཚུལ་སོགས་གསུངས་པ་དག་ལ་སྤྱིར་གོང་གི་ལུང་དེ་དག་གིས་མཐུས་མོད་ཀྱང༌།དགོས་དབང་གིས་ཅུང་ཟད་ཞུས་ན།གལ་ཏེ་ས་ཐོག་ཏུ་འབྱུང་བའི་འགྲོ་སྟངས་དེ་ལྟར་དགོས་པ་ངེས་ཅན་ཡིན་ན།ས་ཐོག་ཏུ་མཆོད་རྟེན་སོགས་བཞེངས་ཚེ་བཞེངས་བཀོད་ལག་ལེན་དང་མཐུན་པར་བཞེངས་དགོས་སྟབས།དེ་ཡང་ཐོག་མར་ནམ་མཁའི་དཀྱིལ་འཁོར་ནས་བྱ་རུ་བྱ་གྲི་བར་དུ་རིང་བཞིན་བཞེངས་དགོས་ཕྱིར།ནམ་མཁའི་དཀྱིལ་འཁོར་ཐོག་ལ་བྱས་ཏེ།བྱ་རུ་བྱ་གྲི་ས་ལ་འཛུགས་དགོས་པ་སོགས་ཇི་ལྟར་བཟོ་མིན་སྐོར་ལ་མནོ་བསམ་གཏོང་གལ་ཆེ།དེས་ན་བདག་གིས་ནི་སྟོན་པ་ཐུགས་རྗེ་ཅན་གྱིས་གསོལ་རས་སུ་བསྩལ་བའི་བགོ་སྐལ་འདི་དག་ལག་ཏུ་བླངས་པའི་སྐལ་བཟང་ཐོབ་པ་འདི་ཉིད།བཀའ་དྲིན་སུམ་ལྡན་གྱི་རྩ་བའི་བླ་མ་རྣམས་ལ་མཆོད་སྤྲིན་དུ་འབུལ་ལོ།
 
ལྔ་པ་རླུང་རྟ་བཙུགས་པའི་ཕན་ཡོན་ནི།
 
དེ་ཡང་ཤོག་བུ་དང་དར་སོགས་ཁ་དོག་དཀར་པོ་ཅན་གྱི་རླུང་རྟ་བཙུགས་ན།རང་རྒྱུད་ཀྱི་འབྱུང་བ་ནམ་མཁའི་ཁམས་ཉམས་པ་རྣམས་གསོ་ཞིང༌།སེམས་ཁམས་བདེ་བར་བྱེད་པ་དང༌།ཁ་དོག་ལྗང་ཁུ་ཅན་གྱི་རླུང་རྟ་བཙུགས་ན་རང་རྒྱུད་ཀྱི་འབྱུང་བ་རླུང་གི་ནུས་པ་རྒྱས་ཤིང༌།དབུས་འབྱུང་རྔུབ་སོགས་བདེ་བར་བྱེད།ཁ་དོག་དམར་པོ་ཅན་གྱི་རླུང་རྟ་བཙུགས་ན་རང་རྒྱུད་ཀྱི་འབྱུང་བ་མེ་ཡི་ནུས་པ་བསྐྱེད་ཅིང༌།བདེ་དྲོད་སྨིན་པར་བྱེད།ཁ་དོག་སྔོན་པོ་ཅན་གྱི་རླུང་རྟ་བཙུགས་ན་རང་རྒྱུད་ཀྱི་འབྱུང་བ་ཆུ་ཡི་ནུས་པ་གསོ་ཞིང༌།ཁྲག་གི་འཁོར་རྒྱུག་ཚད་ལྡན་དུ་བྱེད།ཁ་དོག་སེར་པོ་ཅན་གྱི་རླུང་རྟ་བཙུགས་ན་རང་རྒྱུད་ཀྱི་འབྱུང་བ་ས་ཡི་ནུས་པ་བསྐྱེད་ཅིང༌།ལུས་ཁམས་བདེ་བར་བྱེད་པའི་ཕན་ཡོན་བཅས་ཡོད་དོ།དེ་ལྟར་ཕན་ཡོན་ཡོད་ཚུལ་དང༌།འབྱུང་ལྔ་དེ་རྣམས་ཤ་ཁྲག་དྲོད་དབུགས་རྣམ་ཤེས་སོགས་ལ་འབྲེལ་ཚུལ་དང༌།དེ་བཞིན་དོན་ལྔ་དང༌།སྣོད་ལྔ།དབང་ལྔ་སོགས་ལ་འབྲེལ་ཚུལ་བཀའ་ཝང་གི་རྒྱབ་རྟེན་ཚད་མ་བསམ་གྱིས་མི་ཁྱབ་ཀྱང༌།ཡིག་ཚོགས་མང་དོགས་ཀྱིས་གནས་འདི་ཙམ་དུ་འགྲིག་པར་བྱས་སོ།།
དེ་ལྟར་འབྱུང་ལྔའི་རིམ་འགྲོ་ཆུ་གཏེར་ལས།།
ལུང་དོན་སྙིང་པོ་རྩྭ་མགོའི་ཟིལ་པ་ཙམ།།
བརྗོད་པའི་དགེ་དེས་བཞི་བསྡུས་སེམས་ཅན་རྣམས།
།འབྱུང་ལྔ་འཁྲུགས་མེད་བདེ་བའི་ངང་གནས་ཤོག །
 
ཞེས་ ༢༠༠༤ ལོའི་བོན་སྒོ་ཞེས་པ་ལས་བཏུས་པའོ།།
 
 
 
 
 
ཀླུང་རྟའི་སྐོར།
 

རྩོམ་པ་པོ།ནམ་མཁའི་ནོར་བུ།
མ་རྩོམ་ཡོང་ཁུངས།རེབ་གོང་བོན་མང་དྲ་བ།
 
ཀླུང་རྟ་ཞེས་པའི་ཚིག་དེ་ལས།ཀླུང་ནི་ནམ་རྒྱུན་ས་ཆུ་མེ་རླུང་ནམ་མཁའི་ཁམས་ཏེ་འབྱུང་བའི་ཁམས་ལྔ་རུ་བརྩི་བའི་ཚེ།འབྱུང་བ་ནམ་མཁའི་ཁམས་མཚོན་པ་སྟེ།ཡོངས་ཁྱབ་པའམ་ཀུན་གྱི་བདག་ཉིད་ལ་འཇུག་པ་ཡིན།ཚིག་གཞན་ནགས་ཚལ་སྟུག་པོ་ལ་ནགས་ཀླུང་ཞེས་ནགས་ཀྱིས་ཡོངས་སུ་ཁྱབ་པའི་དོན་དང་།ཆུ་བོ་ཆེན་པོ་ལ་ཆུ་ཀླུང་ཞེས་ཆུ་བོའི་རྒྱུན་མི་ཆད་ཅིང་དུས་རྟག་ཏུ་འབབ་པའི་དོན་རྣམས་ལ་འཇུག་པ་དེ་དག་གིས་ཀྱང་ཡོངས་ལ་ཁྱབ་པའི་དོན་ཟུར་རེ་ཙམ་བསྟན་ཐུབ་པ་ཡིན།  
བེེ་རོའི་རྒྱུད་འབུམ་སོགས་གནའ་བོའི་དཔེ་རྙིང་འགའ་ཤས་སུ།སྐབས་འགར་དེང་དུས་ཀྱི“ཀློང”ཞེས་བྱ་བའི་དོན་དུ“ཀླུང”ཞེས་འབྲི་སྲོལ་བྱུང་འདུག་པ་དཔེར་ན«ཏུན་ཧོང་གི་དཔེ་མཛོད་ནས་ཐོན་པ་རྫོགས་ཆེན་གྱི་གཞུང་རིམ་པའི་ཁུ་བྱུག»[ཤ༢ནང༥]ལས།“ཕྱག་འཚལ་ལོ་ཞེས་བྱ་བ་ནི་དེའི་ཀླུང་དུ་ངང་གི་གནས་པ་ལ་བྱའོ།།”ཞེས་པ་ལྟ་བུ་སྟེ་དེའང་དོན་དུ་ཀློང་དང་ནམ་མཁའ་འདྲ་བའི་རྒྱུ་མཚན་གྱིས་ཡིན་སྲིད།
“རྟ”ཞེས་པ་ནི་སྤྱང་ཤེས་རྟ་ལ་དཔེར་མཚོན་པ་སྟེ་གནའ་དུས་སུ་རྟ་ནི་བགྲོད་པ་མྱུར་བའི་དཔེ་ཞིག་ཡིན་སྟབས་རྟ་ཡིས་ནི་ལམ་དུ་བགྲོད་པ་དང་བགྲོད་པའི་ཚུལ་ཡང་མྱུར་བ་ཉིད་དུ་བགྲོད་པའི་དོན་བསྟན་པ་ཡིན།དེའང་འབྱུང་བ་ལྔའི་ཁམས་ལ་རྟེན་པ་ཐམས་ཅད་མི་མཐུན་པ་ནས་མཐུན་པར་བགྲོད་པ་དང་།ཉེས་པ་ནས་ལེགས་པར་བགྲོད་པ་དང་།མི་དགེ་བ་རྣམས་དགེ་བར་བགྲོད་པ་དང་།ལྟས་ངན་པ་ནས་བཀྲ་ཤིས་པར་བགྲོད་པ་དང་།རྐྱེན་ཆགས་ངན་པ་ནས་ཕུན་སུམ་ཚོགས་པར་བགྲོད་པ་དང་།བགྲོད་པ་ཙམ་དུ་མ་ཟད་མྱུར་བ་ཉིད་དུ་བགྲོད་པ་སོགས་ཀྱི་དོན་དུ་ངེས་པ་ཡིན།

«ནམ་མཁའི་ནོར་བུའི་གསུང་རྩོམ་ཕྱོགས་བསྒྲིགས»ལས།
 
 
 
 
 
 
 
 
 
 
 
 
 
 
 
 
 
 
 
 
 
 
རླུང་རྟའི་རིག་གནས་ཀྱི་བྱུང་འཕེལ་དང་མཚོན་དོན་ལ་དཔྱད་པ།
 
རྩོམ་པ་པོ།སྙན་བཟང་པ་ཀུན་བཟང་རྒྱལ།
(མ་རྩོམ་ཡོང་ཁུངས།ཧི་མ་ལ་ཡའི་བོན།)
 
 
[ནང་དོན་གཙོ་བོ]  དཔྱད་རྩོམ་འདིའི་ནང་དུ་རླུང་རྟའི་སྲོག་ཆགས་ཀྱི་ཐོག་མའི་མཚོན་དོན་དངོས་ནི་བླ་ཡིན་ལ།རུས་རྒྱུད་ཚོ་ཁག་ཕན་ཚུན་གྱི་རྩོད་གླེང་དང་གཅིག་ཁོངས་བདག་དབང་ལ་བརྟེན་པའི་བྱ་རིམ་ཁྲོད་བླ་རྟེན་སྲོག་ཆགས་ཀྱིས་མཚོན་པའི་རླུང་རྟའི་རི་མོ་བྱུང་བ་དང་།སྤྱི་ཚོགས་ཀྱི་འཕེལ་འགྱུར་དང་ཆོས་ལུགས་ཀྱི་བརྗོད་དོན་དང་འབྲེལ་ནས་རླུང་རྟའི་མཚོན་དོན་ལ་འགྱུར་ལྡོག་བྱུང་ཚུལ་སྐོར་ལ་དཔྱད་ཞིབ་བྱས་ཡོད།
[བརྡ་ཆད་གཙོ་བོ] བླ་རྟེན་སྲོག་ཆགས།རླུང་རྟ།དགྲ་བླ།ཆོས་ལུགས།དར་ལྕོག མཚོན་དོན།འཕེལ་འགྱུར།  
 
 
གླེང་གཞི།
རླུང་རྟའི་བྱེད་སྒོ་ནི་བོད་ཀྱི་དམངས་ཁྲོད་དུ་དར་ཁྱབ་ཆེ་བའི་དམངས་སྲོལ་རིགས་ཤིག་ཡིན་ཏེ།རི་བོ་ཆེན་པོའི་རྩེ་དང་ཆུ་བོ་ཆེན་པོའི་འགྲམ།ཉག་ག་ཆེན་པོའི་དཀྱིལ་སོགས་སུ་དར་ཤིང་ངམ་དར་ལྡིང་ལ་རླུང་རྟའི་དར་ལྕོག་སྒྲོག་པ་དང་།དུད་ཁྱིམ་སོ་སོའི་ཁང་སྟེང་དུའང་དར་ལྕོག་བསྒྲེངས་ཡོད་པས་དར་ལྕོག་ཡོད་པའི་གྲོང་སྡེ་དང་།རི་ཆུ་ནགས་གསུམ་མཐོང་ན་ས་དེ་ནི་བོད་ཡུལ་དང་ཡང་ན་བོད་མི་ཡོད་པ་ཁ་ཚོད་བཅད་ཆོག་པ་ཞིག་དང་།ལྷ་གཉན་གཞི་བདག་ལ་བསང་ཕུད་པའི་བརྒྱུད་རིམ་ཁྲོད་དུ་རླུང་རྟ་མཁའ་ལ་སྤུར་བ་ནི་དེར་འབྲེལ་གྱི་ཆོ་ག་གཙོ་བོ་ཞིག་ཏུ་གྱུར་བ་མ་ཟད།ལམ་འགྲོ་བ་རྣམས་ཉག་ག་མཐོ་སར་བརྒྱུད་འགྲོ་དུས་རྒྱུ་ཤོག་བུའི་སྟེང་དཔར་པའི་རླུང་རྟ་མཁའ་ལ་སྤུར་བ་ནི་བོད་མིའི་གོམས་གཤིས་སུ་ཆགས་ཡོད།དེང་སྐབས་བོད་པ་མང་ཆེ་བས་ཕྱི་དངོས་པོའི་ཆ་རྐྱེན་དང་བསྟུན་ནས་ཟམ་པ་ཆེ་ཆུང་དང་།གནས་རི།དགོན་པའི་ཉེ་འཁོར་སོགས་ལ་དར་རས་ཁ་དོག་སྣ་ལྔའི་རླུང་དར་སྣ་ཚོགས་འཕྱར་བཞིན་ཡོད་པ་དེས།བོད་ཡུལ་འདིར་ལྗོངས་རྒྱུར་ཕེབས་པའི་སྐུ་མགྲོན་རྣམས་ལ་མཛེས་ཆོས་ཀྱི་སྤྲོ་སྣང་གསར་བ་ཞིག་ངམ་ཤུགས་སུ་སྟེར་གྱིན་ཡོད་པས།རྒྱལ་ཁབ་ཕྱི་ནང་གི་ཞིབ་འཇུག་པ་ཚོས་རླུང་རྟ་ནི་བོད་མིའི་འཚོ་གནས་ཀྱི་བཞུར་རྒྱུན་དང་གཅིག་ཏུ་འབྲེལ་བའི་དམངས་སྲོལ་རིག་གནས་གལ་ཆེན་ཞིག་ཏུ་མཐོང་ནས།དེའི་བྱུང་བརྗོད་ཐད་ལ་དཔྱད་ཞིབ་དང་བཞེད་དགོངས་མི་འདྲ་བའི་མཐའ་སྡོམ་འགའི་རང་ལུགས་བཀོད་ཡོད་པ་ལས།རྩ་བ་བོད་དང་གྱེས་པའི་རིག་གནས་ཀྱི་ཞིང་ས་གཞན་ལ་ཕུགས་འདེད་བྱེད་པ་ནི།རྒྱ་ནག་པའི་འདས་མཆོད་ཀྱི་ཆོ་ག་སྒྲུབ་དུས་ཤོག་རྟ་བཟོས་ནས་ཚེ་འདས་ལ་རྫོང་བ་བྱེད་པའི་དམངས་སྲོལ་དེ་ལས་བྱུང་བར་འདོད་པ་དང་།ཁ་ཅིག་གིས་རླུང་རྟ་ནི་ཀུང་ཙེ་འཕྲུལ་རྒྱལ་གྱིས་གསར་གཏོད་གནང་བ་དང་།ཀོང་ཙེ་འཕྲུལ་རྒྱལ་ཞེས་པ་རྒྱ་ནག་གི་ཁུང་ཙི་ཡིན་པའི་སྒྲུབ་བྱེད་བཀོད་དེ་རླུང་རྟའི་ཤེས་རིག་གི་ཁུངས་རྒྱ་ནག་ལ་གཏུགས་ཅི་ཐུབ་བྱས་ཡོད་ནའང་།སྔ་མའི་དགོངས་པ་དེའི་མཐའ་དཔྱད་ལ་རྟ་མཆོག་གི་གཟུགས་རིས་ཁོ་ནས་གྲུབ་མི་ནུས་ཏེ།ཆོ་ག་དེར་ཁང་བཟང་དང་སེམས་ཅན་གཞན་གྱི་འདྲ་གཟུགས་མང་པོ་བཟོས་ནས་འདས་རྫོང་བྱེད་པ་དེ་དག་དང་།དེ་མིན་མི་རིགས་གཞན་ནའང་སྒོ་ཕྱུགས་ལས་རྟ་མཆོག་ལ་བརྩི་མཐོང་བྱེད་པའི་རིག་གནས་དར་ཆེ་བ་རྣམས་དང་།རང་རྒྱལ་གྱི་ལི་སུའུ་རིགས་（傈僳族）ཀྱི་གྲི་སྐས་དུས་སྟོན་（刀杆节）ཞེས་མཐོ་ལ་རྨི་19.6ཡོད་པའི་གྲི་སྐས་ལ་རྐང་རྗེན་དུ་འགོ་བ་དང་ཚ་རླབས་ཏུའུ་གྲངས་300ཡོད་པའི་མེ་ཕུང་ནང་རྐང་རྗེན་དུ་མཆོང་བའི་དམངས་སྲོལ་དེ་ནའང་།དུས་སྟོན་དུ་ཞུགས་མཁན་ཕོ་མོ་གཉིས་ཀྱི་རྒྱབ་ལ་“甲马”ཞེས་རས་དཀར་པོ་ཁ་གང་གྲུ་བཞི་མ་ཞིག་གི་སྟེང་དུ་མདའ་གསུམ་རྒྱབ་ལ་ཁུར་པའི་རྟ་མཆོག་གི་རི་མོ་ཡོད་པ་ཞིག་འདོགས་པ་ནི།དུས་སྟོན་དེར་འཇུག་པའི་ཡིད་ཆེས་དང་སྤོབས་པའི་མཚོན་དོན་ཡིན་པར་བཤད་པའང་རྟ་མཆོག་གི་གཟུགས་རིས་ཡིན་པས་རླུང་རྟའི་སྒྲུབ་བཤད་དུ་བཀོད་ན་བུ་གཅིག་ལ་ཕ་བརྒྱ་ཡོད་པའི་དཔེ་རུ་སོང་བ་མ་ཡིན་ནམ།
ཕྱི་མའི་མཐའ་དཔྱད་ལ་ཀོང་ཙེ་འཕྲུལ་རྒྱལ་ཞེས་པ་ནི་རྩིས་དང་ས་དཔྱད་སོགས་ལ་མཁས་པའི་སྔོན་བྱོན་མཁས་དབང་ཚད་མར་འཛིན་པ་ཞིག་ཡིན་པ་ཀུན་ལ་གྲགས་ནའང་།སྔར་གྱི་ལོ་རྒྱུས་དང་གཞུང་རྣམས་སུ་ལ་ལས་རྒྱ་ནག་གི་ཡིན་ཚུལ་སོགས་བཤད་ཡོད་པ་ནི་ཀོང་ཙེ་དང་ཁུང་ཙི་ཞེས་མིང་གི་སྒྲ་ཉེ་བ་རྒྱུ་མཚན་དུ་བཀོད་པ་ལས་ལོ་རྒྱུས་ཀྱི་ཁུངས་ལུང་ཐུབ་པ་ཞིག་མེད་པ་འདྲ།ཀོང་ཙེ་འཕྲུལ་རྒྱལ་ནི་མི་མཇེད་འཇིག་རྟེན་གྱི་ལྷོ་ཕྱོགས་གནའ་སྔ་མོར་ཞང་ཞུང་ཞེས་བྱ་བ་དང་ད་ལྟ་བོད་ཀྱི་ཁོངས་སུ་འདུ་བ།བོན་ཀྱི་སྟོན་པ་གཤེན་རབ་ཀྱི་དུས་སུ་འཁྲུངས་ཤིང་འགྲོ་དོན་རྒྱ་ཆེར་མཛད་པའི་མཁས་པ་མཆོག་ཏུ་གྱུར་བ་ཞིག་ཡིན་པ་དང་།ཁོང་གི་ཡབ་ཡུམ་དང་མཛད་འཕྲིན་བཅས་ཞིབ་མོར་《མདོ་དྲི་མེད་གཟི་བརྗིད་》དང་《མདོ་གཟེར་མིག་》སོགས་བོན་གཞུང་ན་གསུངས་ཡོད་པ་དེའོ།།
གཞན་ཡང་རྒྱ་གར་དང་བལ་བོའི་ས་ཆར་ཆོས་རྒྱལ་མྱ་ངན་མེད་（སྤྱི་ལོ་སྔོན་གྱི་268－232）ཀྱི་སྐུ་དུས་སུ་བཟོས་པའི་རྡོའི་ཀ་བ་འགའ་ཞིག་མཇལ་རྒྱུ་ཡོད་པ་དེར།ཀ་བའི་སྟེང་དུ་ཆོས་རྒྱལ་མྱ་ངན་མེད་ཀྱི་བཀའ་ཡིག་བརྐོས་ཡོད་པར་མ་ཟད།ད་དུང་གླང་ཆེན་དང་།རྟ།བ་གླང་།སེང་གེ་བཅས་ཀྱི་སྲོག་ཆགས་བཞི་བརྐོས་ཡོད་པ་དང་།སྲོག་ཆགས་དེ་བཞི་ནི་ཕྱོགས་བཞིའི་རྒྱལ་ཕྲན་གྱི་མཚོན་བྱེད་ཡིན་ཞིང་བོད་ཀྱི་རླུང་རྟའི་འབྱུང་ཁུངས་ཀྱང་དེ་ཡིན་ཞེས་ཕུགས་འདེད་བྱེད་པ་ནི།སྲོག་ཆགས་བཞི་བོ་དེའི་རི་མོ་རླུང་རྟ་སྡེ་བཞི་དང་འདྲ་བ་རྒྱུ་མཚན་དུ་བྱས་ནས་བཤད་པ་ཡིན་ཡང་སྒྲུབ་བྱེད་དུ་མི་འགྲོ་སྟེ།དེ་དང་ཕྱོགས་འདྲ་བ་མི་ལའི་གསུང་མགུར་མཛོད་ནག་མ་ལས།དེར་དེ་ནུབ་མི་ལའི་རྨི་ལམ་དུ་ཕྱོགས་བཞིར་ཀ་བ་ཆེན་པོ་བཞི་བཙུགས།དེ་རྣམས་ཀྱི་སྟེང་དུ་སེང་གེ་མཆོང་བ་དང་།སྟག་མོ་ངར་བ་དང་།ཁྱུང་ཆེན་འཕུར་བ་དང་།རྒོད་པོ་ལྡིང་བ་རྣམས་བྱུང་སྟེ།ཞེས་པའི་རྨི་ལམ་གྱི་དོན་ནི་མར་བ་ལོ་ཙཱ་བའི་ཐུགས་སྲས་བུ་ཆེན་བཞི་ཡིས་བཀའ་གདམས་པའི་གྲུབ་མཐའ་སྤེལ་ཞིང་རྒྱས་པའི་བརྡ་མཐོང་བ་རྣམ་ཐར་དུ་གསུངས་པའང་རླུང་རྟ་སྡེ་བཞི་དང་འདྲ་བའི་སྲོག་ཆགས་བཞི་ཡོད་པས་སོ།དེའི་ཕྱིར་ཕྱོགས་ཙམ་འདྲ་བ་ཀུན་ལ་ཡོད།ཐམས་ཅད་འདྲ་བ་གཅིག་ཀྱང་མེད་ཅེས་པའི་དཔེ་ལྟར་རླུང་རྟ་སྡེ་བཞིའི་རི་མོ་དང་དེའི་མཚོན་དོན་གྱི་རིག་གནས་ལ་དཔྱད་ཞིབ་མི་བྱེད་པར་རི་མོའི་འདྲ་གཟུགས་ཙམ་རྒྱུ་མཚན་དུ་བྱས་ནས་བཤད་ན་དོན་དངོས་ལ་གསལ་ཁ་འབྱིན་མི་ནུས་པས།ཡ་ཐོག་བོད་མིའི་བསམ་བློ་དང་རིག་གནས་ལས་བླངས་ཏེ་རླུང་རྟའི་ཤེས་རིག་གི་བྱུང་འཕེལ་སྐོར་གླེང་བར་འདོད་པ་ལ།
 
དང་པོ།རླུང་རྟའི་རིག་གནས་ཀྱི་ཐོག་མའི་འབྱུང་ཁུངས།

མཆན་འགྲེལ།  
         【1】 “གབ་རྩེ་འཕྲུལ་གྱི་མེ་ལོང་” ཞེས་པ་ནི།ལོ་གཅིག་ལ་དབང་བའི་ལོ་ཟླ་ཞག་དུས་ཀྱི་འབྱུང་ཁམས་དང་།སྨེ་བ།སྤར་ཁ་དེ་དག་ལ་དབང་བྱེད་པའི་ལྷ་དང་།གཉན་ནམ་ས་བདག་དང་ཀླུ་སོགས་ཐུན་མོང་གི་དབང་པོ་རྣམ་ལྔའི་སྣང་ངོར་མངོན་སུམ་དུ་མ་གྲུབ་པའི་གབ་པ་དང་།དུས་གནད་འདི་དག་ནི་མཚོན་ཆའི་རྩེ་ལྟར་ཤིན་ཏུ་རྣོ་ཞིང་།བཟང་ངན་གྱི་འབྲས་བུ་འཕྲལ་དུ་འབྱིན་ཐུབ་པའི་གནད་ཀྱི་ཡང་རྩེ་ཡིན་པས་རྩེ་ཞེས་བྱ་ཞིང་།དེ་འདྲའི་གབ་རྩེའི་གནད་གསང་གསལ་རྒྱས་སུ་བསྟན་པའི་ཤེས་རིག་ཁྱད་པར་དུ་གྱུར་པ་དེ་ནི་འཕྲུལ་གྱི་མེ་ལོང་དང་འདྲ་བས་ན་མཚན་ཡང་དེ་སྐད་དུ་གྲགས་པ་ཡིན།  
         
【2】 “སྤར་ཁ་སྨེ་བའི་གླིང་སྐོར་” ཞེས་པ་ནི།རེའུ་མིག་དགུའི་ཁོངས་སུ་སྨེ་བ་དགུ་བཀོད་པ་དང་།ཕྱོགས་མཚམས་བརྒྱད་དུ་སྤར་ཁ་བརྒྱད་བཀོད་དེ།ལོ་ཟླ་དང་ཞག་དུས།བརྩི་བྱའི་ཁམས་རྣམས་ཕན་ཚུན་གོ་བསྡུར་གྱིས་ལེགས་ཉེས་བླང་དོར་གྱི་སྐོར་གསལ་པོར་བསྟན་ཐུབ་པའི་ཤེས་རིག་ཅིག་ལ་ཟེར།སྨེ་བ་དགུ་ནི།གཅིག་དཀར་སྨན་གྱི་མེ་ལོང་།གཉིས་ནག་བདུད་ཀྱི་མེ་ལོང་།གསུམ་ཐང་མཚོ་ཡི་མེ་ལོང་།བཞི་ལྗང་ཀླུ་ཡི་མེ་ལོང་།ལྔ་སེར་དགྲ་ལྷའི་མེ་ལོང་།དྲུག་དཀར་རྒྱལ་བོའི་མེ་ལོང་།བདུན་དམར་བཙན་གྱི་མེ་ལོང་།བརྒྱད་དཀར་ཡུལ་ལྷའི་མེ་ལོང་།དགུ་སྨུག་གཡང་གི་མེ་ལོང་བཅས་ཡིན།  
         
【3】 “འབྱུང་བ་དུས་ཀྱི་འཁོར་ལོ་” ཞེས་པ་ནི།འབྱུང་བའི་ཁམས་དང་འབྲེལ་བའི་ལོ་སྐོར་བཅུ་གཉིས།ནམ་ཟླ་བཞི།གཟའ་སྐར་གྱི་གནས་སྟངས་སོགས་ལོ་ནས་ལོ་དང་།ཟླ་ནས་ཟླ་བ།ཞག་ནས་ཞག་ཏུ་འཁོར་ཞིང་ཡང་ཡང་དུ་འཁོར་བ་དེ་དག་ལ་འབྱུང་ཁམས་དང་འབྲེལ་བའི་འཕྲོད་སྦྱོར་གྱི་རིགས་མི་འདྲ་བ་ཅི་རིགས་ཤིག་འབྱུང་བ་དེ་དག་གིས་སྣོད་བཅུད་ལ་ལེགས་ཉེས་ཀྱི་ནུས་པ་ཅི་རིགས་ཤིག་འབྱིན་ནུས་ཀྱི་ཡོད་པའི་སྐོར་གསལ་བོར་བསྟན་པའི་ཤེས་རིག་དེ་ལ་ཟེར་བ་ཡིན།  
         【4】“ཇུ་ཞག་རྟེན་འབྲེལ་ལས་རྩིས་”ཞེས་པ་ནི།ནམ་རྒྱུན་ཡོངས་གྲགས་སུ་“ཚེ་རབས་ལས་རྩིས་”ཞེས་སུ་གྲགས་པ་སྟེ།སུ་ཞིག་སྐྱེས་དུས་ཀྱི་ལོ་ཟླ་ཞག་དུས་ཀྱི་འབྱུང་ཁམས་སོ་སོའི་གནས་ལུགས་དེ་ལ་བརྟེན་ནས།ཚེ་འདིར་ལེགས་ཉེས་ཀྱི་རྐྱེན་ཅི་དང་ཅི་ཞིག་ཡོད་པ་དང་།གལ་ཏེ་མི་མཐུན་པའི་རྐྱེན་འགའ་ཞིག་ཡོད་པ་མངོན་དུ་གྱུར་ན།དེ་ལས་འགྲོལ་བའི་ཐབས་ཅི་དང་ཅི་འདྲ་བ་ཞིག་བྱེད་དགོས་པ་སོགས་རྟོགས་བྱེད་ཀྱི་ཤེས་རིག་ཁྱད་པར་དུ་འཕགས་པ་ཞིག་སྟེ།བག་གཉེན་གྱི་རྩིས་དང་།གཤིན་པོ་དུར་འདོན་གྱི་རྩིས་སོགས་ཀྱང་དེའི་ཁོངས་སུ་གཏོགས་པ་ཡིན།གང་ལ་ཟེར་ན།སྐྱེ་གནས་འཆི་གསུམ་ནི་མི་ཚེའི་གནད་ཀ་ཆེ་ཤོས་གསུམ་ཡིན་ལ།གནས་པའི་ཆེད་དུ་གཉེན་སྒྲིག་བྱེད་པ་དང་།འཆི་བའི་དུས་སུ་གཤིན་པོར་བླ་ཡིད་སྲོག་གསུམ་འདུས་ཤིང་བདེ་བ་ཐོབ་པ་དང་།གསོན་པོར་ཤུད་ཀྱི་རྐྱེན་ངན་ཀུན་དང་བྲལ་ཞིང་བཀྲ་ཤིས་པ་འདི་དག་ཀྱང་མི་ཚེའི་རྒྱུན་དང་འབྲེལ་ཤིན་ཏུ་ཆེ་བ་ཞིག་ཡིན།  
           
【5】 “རྣམ་ཤེས་”ནི།《གནད་ཀྱི་ལྡེ་མིག་》ལས།ནང་གི་སྲོག་གི་དབང་པོར་བརྟེན་ནས་ཕྱི་རོལ་གྱི་ཡུལ་ལྔ་བདག་ཏུ་འཛིན་པའི་རླུང་སེམས་དབྱེར་མེད་དུ་འདུས་པའི་བདག་ཉིད་ཅན་གྱི་ཤེས་པའོ།།ངེས་པའི་ཚིག་ནི།ཡུལ་གྱི་ངོ་བོ་རྣམ་པར་རིག་ཅིང་ཤེས་པར་བྱེད་པའི་རྣམ་ཤེས་སོ།།ཞེས་གསུངས།
སྙན་བཟང་པ་ཀུན་བཟང་རྒྱལ།   ཀན་སུའུ་མི་རིགས་དགེ་འོས་སློབ་གྲྭ་ཆེན་མོའི་དགེ་རྒན་ཆེན་མོ་གཞོན་པ་ཡིན།
 
2012ལོའི་«ཀྲུང་གོའི་བོད་རིག་པ»དེབ་གཉིས་པ་ལས་བཤུས།
 
 
 
 
 
བོད་ཀྱི་རླུང་དར་སྐོར་ཅུང་ཟད་གླེང་བ།
 
རྩོམ་པ་པོ།ཆ་ཕྲེང་ཟླ་བ།
(རྩོམ་ཡོང་ཁུངས།ཀྲུང་གོའི་བོད་རིག་པའི་དྲ་བ།)
 
〔ནང་དོན་གནད་བསྡུས།〕དཔྱད་རྩོམ་འདིར་གཙོ་ཆེར་《ནམ་མཁའི་ནོར་བུའི་གསུང་རྩོམ་ཕྱོགས་བསྒྲིགས་》ནང་བཏུས་པའི་བོན་གྱི་ཡིག་རྙིང་དུ་གྲགས་པའི་ཀླུང་རྟའི་ལེ་ཚན་དེ་དང་འབྱུང་རྩིས་ཀྱི་ཀླུང་རྡེལ་འབེབས་སྟངས་གཉིས་ཟུང་དུ་སྦྱར་ནས་རླུང་དར་གྱི་གོ་དོན་དང་དེའི་བྱུང་འཕེལ་གྱི་ལོ་རྒྱུས།དེའི་གྲུབ་ཚུལ་དང་འཕྱར་སྟབས།དེ་བཞིན་རླུང་དར་འཕྱར་བའི་ཚེ་བསམ་བློའི་འཁྱེར་སོ་གང་འདྲ་ཞིག་འཆང་དགོས་མིན་སྐོར་རགས་གླེང་བྱས་ཡོད།〔བརྡ་ཆད་གཙོ་བ།〕རླུང་རྟ།ཀླུང་རྟ།འབྱུང་རྩིས།འཕྱར་སྟངས།
 
 
 
 གླེང་གཞི།
 
རླུང་དར་འཕྱར་བ་ནི་བོད་ཀྱི་དམངས་ཁྲོད་ཡུལ་གོམས་གཤིས་ལུགས་སུ་ཁྱབ་རྒྱ་ཆེ་བ་ཞིག་ཡིན།དེ་ཡང་གདོད་མའི་ཡུལ་ལྷ་གཞི་བདག་རྣམས་གནས་པའི་རི་མགོ་མཐོ་ས་དང་།ཤིང་ནགས།མཚོ་དང་མཚེའུ།ཆུ་བོ་སོགས་ལ་དར་ཚོན་སྣ་ལྔའམ།ཁ་བཏགས།ཅོད་པན།བལ་དཀར་གཙང་སོགས་འཕྱར་བའི་སྲོལ་རྒྱུན་ཡོད་ཅིང་།བོན་ལུགས་ཀྱི་རླུང་རྟ་﹙རྟ་མཆོག﹚དང་།ཞོགས་བསང་དགོང་འདོན་ཞེས་ཞོགས་པ་ལྷ་བསང་གཏོང་བ་དང་།དགོང་མོ་གསེར་སྐྱེམས་འདོན་པའི་མི་ལོ་ཉིས་སྟོང་ལྷག་གི་ལོ་རྒྱུས་ལྡན་པའི་སྲོལ་རྒྱུན་དེ་ད་བར་ཉམས་པར་གནས་ཡོད།
དེང་སྐབས་བོད་པ་མང་ཆེ་བས་གནས་བབས་ཀྱི་དངོས་པོའི་ཆ་རྐྱེན་ལེགས་པོ་དང་བསྟུན་ནས་འགྲོ་གྲོན་འབོར་ཆེན་བཏང་སྟེ་དཀའ་སྤྱད་སྙིང་རུས་ཀྱིས་རི་མགོ་མཐོ་ས་དང་།ཟམ་པ་ཆེ་ཆུང་།གནས་རི་སོགས་ལ་རས་ཤོག་གང་རུང་གི་རླུང་དར་སྣ་ཚོགས་འཕྱར་བཞིན་ཡོད་པ་དེས་བོད་ཡུལ་འདི་བཞིན་རླུང་དར་གྱི་རྒྱ་མཚོ་ལྟ་བུར་གྲུབ་པས་གནས་མཆོག་གངས་ལྗོངས་སུ་ལྗོངས་རྒྱུར་ཕེབས་པའི་ཡུལ་ལུང་གཞན་གྱི་སྐུ་མགྲོན་རྣམས་ལ་བརྗོད་ཐབས་བྲལ་བའི་མཛེས་ཆོས་རིག་པའི་ཚོར་སྣང་ཞིག་ངམ་ཤུགས་སུ་སྟེར་གྱི་ཡོད།དེས་ན་དགོས་དབང་གིས་འདིར་རླུང་དར་གྱི་གོ་དོན་དང་།དེའི་བྱུང་འཕེལ་གྱི་ལོ་རྒྱུས།དེ་དང་འབྱུང་རྩིས་དབར་གྱི་འབྲེལ་བ།དེའི་གྲུབ་ཚུལ་དང་འཕྱར་སྟངས།དེ་བཞིན་དུ་རླུང་དར་འཕྱར་བའི་ཚེ་བསམ་བློའི་འཁྱེར་སོ་གང་འདྲ་ཞིག་འཆང་དགོས་མིན་སོགས་ཀྱི་སྐོར་རོབ་ཙམ་གླེང་འདོད་པ་ལ།
 
དང་པོ།རླུང་དར་གྱི་གོ་དོན།
མིག་སྔར་རླུང་དར་དང་།ཀླུང་རྟ།རླུང་རྟ་བཅས་ཀྱི་ཁྱད་པར་ལ་ཁ་ཚོན་གཅོད་ནུས་པའི་བཞེད་པ་ཞིག་མཐོང་ཐོས་མ་བྱུང་ཡང་།བདག་གིས་དུས་ཡུན་རིང་པོའི་ནང་དཔྱད་གཞི་དུ་མ་ཞིག་བཙལ་འཚོལ་བྱས་པ་དང་དེ་དག་ལ་དབྱེ་ཞིབ་ལན་མང་བྱས་པ་བརྒྱུད་ཐ་སྙད་དེ་གསུམ་དབར་ཁྱད་པར་ཅུང་ཟད་ཙམ་ཡོད་ཚུལ་ཤེས་རྟོགས་བྱུང་སྟེ།རླུང་དར་ནི་རས་དར་དང་ཤོག་བུ་རྐྱང་པའི་སྟེང་ལ་མཚན་གཟུངས་དང་།སྨོན་ཚིག རི་མོ་སོགས་བཀོད་ནས་རླུང་གིས་བསྐྱོད་ནུས་པའི་གནས་མཐོ་སར་འཕྱར་བའི་དབྱིབས་དང་ཁ་དོག་ཅན་གྱི་བེམ་པོའི་རིགས་ཤིག་ཡིན་པ་དང་།དེ་ལ་ནམ་རྒྱུན་དུ་དར་ལྕོག་ཀྱང་ཟེར།མདུང་དར་དང་རུ་དར་ཡང་དེའི་ནང་གསེས་ཤིག་ཡིན་པར་སེམས།ཀླུང་རྟ་སྟེ་“ཀླུང་ནི་འབྱུང་བ་ནམ་མཁའི་ཁམས་མཚོན་པ་སྟེ།ཡོངས་ཁྱབ་པའམ་ཀུན་གྱི་བདག་ཉིད་ལ་འཇུག་པ་ཡིན།རྟ་ནི་སྤྱང་ཤེས་རྟ་ལ་དཔེ་མཚོན་པ་སྟེ།དེའང་འབྱུང་བ་ལྔའི་ཁམས་ལ་བརྟེན་པ་ཐམས་ཅད་མི་མཐུན་པ་ནས་མཐུན་པར་བགྲོད་པ་དང་།ལྟས་ངན་པ་ནས་བཀྲ་ཤིས་པར་བགྲོད་པ་དང་།རྐྱེན་ཆགས་ངན་པ་ནས་ཕུན་སུམ་ཚོགས་པར་བགྲོད་པ་དང་།བགྲོད་པ་ཙམ་དུ་མ་ཟད་མྱུར་བ་ཉིད་དུ་བགྲོད་པ་སོགས་ཀྱི་དོན་དུ་ངེས་པ་ཡིན”ཞེས་གསུངས་པ་ལྟར་ལམ་འགྲོའི་དོན་དུ་ངེས་པ་ཡིན།རླུང་རྟ་ནི་ཤོག་བུའམ་རས་དར་གྱི་དཀྱིལ་ལ་“སྒལ་སྟེང་དུ་ཡིད་བཞིན་ནོར་བུ་བཀལ་བའི་རྟ་མཆོག་”གི་རི་མོ་བཀོད་ཡོད་པའི་བོན་ལུགས་ཀྱི་རླུང་དར་གྱི་རིགས་སྔ་ཤོས་ཤིག་ཡིན།གང་ལྟར་ངག་རྒྱུན་དུ་རླུང་དར་སྤྱི་ལ་རླུང་རྟའམ་རྟ་མཆོག་ཅེས་བྱེ་བྲག་གི་མིང་སྤྱི་ལ་འདོགས་སྲོལ་བྱུང་བ་དང་།བོད་ཀྱི་ཡུལ་ལུང་ཁ་ཤས་སུ་རྒྱལ་མཚན་རྩེ་མོའི་དཔུང་རྒྱུན་འཕྱར་སྲོལ་ཤུགས་ཆེར་དར་བས་རླུང་དར་སྤྱི་ལ་རྒྱལ་མཚན་རྩེ་མོའམ་དཔུང་རྒྱན་ཞེས་པའི་ཐ་སྙད་ཐོགས་པའང་ཡོད།
 
གཉིས་པ།རླུང་དར་གྱི་བྱུང་འཕེལ་ལོ་རྒྱུས།
རླུང་དར་ཐོག་མར་ཇི་ལྟར་བྱུང་ཚུལ་སྐོར་ལ་བཞེད་པ་མི་འདྲ་བ་དུ་མ་ཡོད་ཀྱང་ཡོངས་གྲགས་སུ་བོད་ཀྱི་གནའ་སྲོལ་ཏེ་གདོད་མའི་ཆོས་ལུགས་ཀྱི་ཡུལ་ལྷ་གཞི་བདག་མཆོད་སྲོལ་དང་དུས་མཉམ་དུ་བྱུང་བར་འདོད།
ནམ་མཁའི་ནོར་བུས་བོན་གྱི་ཤེས་པ་ཅན་མི་བཅུ་གཉིས་ངོས་སྦྱོར་གནང་བའི་སྐབས་སུ་ཀླུང་རྟའི་ཆོ་ག་དེ་གཡང་ཤེས་ཕྱྭ་བོན་དང་སྦྱར་ནས་གསུངས་ཡོད་པར་དཔགས་ན་རླུང་རྟའམ་རྟ་མཆོག་རས་ཤོག་སོགས་ཀྱི་སྟེང་དུ་དཔར་བཏབ་ནས་འཕྱར་བའི་སྲོལ་ནི་གཉའ་ཁྲི་བཙན་པོའི་དུས་ནས་དར་ཟིན་པ་རྟོགས་ཐུབ་ལ་རྒྱལ་པོ་གཉའ་ཁྲི་བཙན་པོ་ཐོག་མར་“ཡར་ཀླུངས་ཀྱི་གངས་རི་ཡར་ལྷ་ཤམ་པོའི་ལྷ་རི་རོལ་བའི་རྩེར་གཤེགས་ཏེ་དེ་ནས་བཙན་ཐང་སྒོ་བཞིར་བྱོན་པ་མི་བཅུ་གཉིས་﹙ཡུལ་ལྷ་མཆོད་མི་﹚ཀྱིས་མཐོང་སྟེ་སུ་ཡིན་གང་ནས་བྱོན་ཞེས་དྲིས”ཞེས་གསལ་བའི་མི་བཅུ་གཉིས་དེ་ཡུལ་ལྷ་མཆོད་མི་ཡིན་པའི་དབང་དུ་བཏང་ན་རླུང་རྟ་སྒྲེང་སྲོལ་ཡང་གཉའ་ཁྲི་བཙན་པོའི་གོང་ནས་བྱུང་ཟིན་པར་བརྗོད་ཆོག
རླུང་དར་གྱི་ཟུར་བཞིར་བཀོད་པའི་སྟག་སེང་ཁྱུང་འབྲུག་ནི་“འབྱུང་བའི་མཚོན་བྱེད་དུ་གོ་དགོས་ཏེ།སྟག་ནགས་ཚལ་དུ་གནས་པས་འབྱུང་བ་ཤིང་ཁམས་སམ་རླུང་གི་ཁམས་མཚོན་པ་དང་།སེང་གེ་རི་བོར་གནས་པས་སའི་ཁམས་མཚོན།ཁྱུང་བར་སྣང་དུ་གནས་པའི་རྭ་ལས་མེ་འབར་བས་མེའི་ཁམས་མཚོན་པ་དང་།འབྲུག་རྒྱ་མཚོ་ལ་གནས་པས་ཆུའི་ཁམས་མཚོན་པ་དང་།རླུང་ནི་ཀུན་ལ་ཁྱབ་པས་ནམ་མཁའི་ཁམས་མཚོན་”ཞེས་སྟག་སེང་ཁྱུང་འབྲུག་གི་རི་མོས་འབྱུང་བ་མཚོན་ཚུལ་ལ་བརྟགས་ན།རླུང་དར་གྱི་ཁུངས་ནི་འབྱུང་བ་མཚོན་ཚུལ་ལ་བརྟགས་ན།རླུང་དར་གྱི་ཁུངས་ནི་འབྱུང་བ་བརྩི་སྲོལ་ལ་གཏུག་ཆོག་པ་དང་།དེ་ཡང་“གཤེན་རབ་མི་བོ་ཆེ་འཁྲུངས་པའི་སྐབས་ན་འབྱུང་རྩིས་བརྩི་སྲོལ་ཡོད་པ་གསལ་པོ་ཡིན”པ་དེ་ལས་རླུང་རྟའི་འབྱུང་ཁུངས་ཀྱང་གཤེན་རབ་མི་བོ་ཆེ་བྱོན་པའི་དུས་སྐབས་དེ་ཤེད་ལ་གཏུག་རྒྱུ་ཡོད་ཚོད་འདུག

“ཀླུང་རྟ་ལྷ་ཡི་སྲས་པོ་ནི།།ཤིང་གི་མི་ཕོ་ལྗང་ཁུ་ནི།།ཕྱག་ན་མདུང་དར་ལྗང་ཁུ་བསྣམས།།ཆིབས་སུ་བྱི་འབྲུག་སྦྲེལ་གསུམ་ཆིབས།།སྲིད་པ་ཡོངས་ལ་ཁྱབ་པར་བྱེད།།ཕྱག་བརྙན་སྟག་གི་མགོ་བོ་ཅན།།ཡང་སྤྲུལ་ས་བདག་ཆུ་སྲིན་གདོང་།།ཤར་ཕྱོགས་ཀླུང་རྟའི་བདག་པོ་སྟེ།”ཞེས་པའི་དོན་ནི་“བྱི་འབྲུག་སྤྲེལ་གསུམ་ཀླུང་སྟག་ཤིང་།”ཞེས་པ་དང་མཚུངས་ཏེ།ལོ་རྟགས་བྱི་འབྲུག་སྤྲེལ་གསུམ་གྱི་ཀླུང་ཁམས་ལྗང་ཁུ་ཤིང་ནི་ཤར་ཕྱོགས་ལ་ཡོད་པ་བསྟན།ལྷ་བསང་གཏོང་རྒྱུ་དང་ཤིས་ཚིག་བརྗོད་རྒྱུ་གོང་དང་མཚུངས།“མདུང་དར་སྔོན་པོ་རྟེན་དུ་བཙུག།”ཅེས་པས་ཤིང་མ་ཆུ་ཡིན་པས་ཀླུང་ཁམས་ཤིང་ཅན་གྱི་གང་ཟག་གིས་རླུང་དར་གྱི་གཞོ་མདོག་སྔོན་པོའམ་ནག་པོ་འཛུགས་དགོས་པ་བསྟན་ཡོད།
“ཀླུང་རྟ་ལྷ་ཡི་སྲས་པོ་ནི།།ཆུ་ཡི་མི་ཕོ་སྔོན་པོ་ནི།།ཕྱག་ན་མདུང་དར་སྔོན་པོ་བསྣམས།།ཆིབས་སུ་བྱ་གླང་སྦྲུལ་གསུམ་ཆིབས།།སྲིད་པ་ཡོངས་ལ་ཁྱབ་པར་བྱེད།།ཕྱག་བརྙན་ཕག་གི་མགོ་བོ་ཅན།།བདུད་ཁམས་སྲིད་པ་ཡོངས་ཀྱི་བདག།ས་བདག་ས་བསེན་སྤྲུལ་པ་འགྱེད།།བྱང་ཕྱོགས་ཀླུང་རྟའི་བདག་པོ་སྟེ།།”ཞེས་པ་ནི་“བྱ་གླང་སྦྲུལ་གསུམ་ཀླུང་ཕག་ཆུ།”ཞེས་ལོ་རྟགས་བྱ་གླང་སྦྲུལ་གསུམ་གྱི་ཀླུང་ཁམས་སྔོན་ནག་ཆུ་ཁམས་བྱང་ཕྱོགས་ལ་ཡོད་པ་བསྟན།མདུང་དར་གང་འཛུགས་དགོས་མིན་བཀོད་མེད་པ་ཆད་ལུས་སུ་སོང་བར་བསམས་ནས་འདིར་པིར་འཛིན་པས་ཁ་གསབ་ཞུས་ན་“མདུང་དར་དཀར་པོ་རྟེན་དུ་བཙུགས།”ཅེས་ཆུ་མ་ལྕགས་ཡིན་པས་ཀླུང་ཁམས་ཆུ་ཅན་གྱི་གང་ཟག་གིས་རླུང་དར་གྱི་གཞི་མདོག་དཔར་པོ་འཛུགས་དགོས་པ་བསྟན་པར་སྙམ།
“བསོད་ནམས་དཔལ་གྱི་དར་ཆེན་འཕྱོར།།སྙན་གྲགས་བྱ་རྒོད་ལྡེམ་འཕྲུ་བཙུག།ཀླུང་འདི་སྲིད་གསུམ་འབྲུག་ལྟར་གྲགས།།”ཞེས་བསོད་ནམས་དང་དཔལ་གཡང་འཁོར་བའི་དར་ཆེན་ནམ་རླུང་དར་འཕྱར་ནས་ཀླུང་རྟ་ཡར་སྐྱེད་བར་བྱ་དགོས་ཚུལ་དང་།“ཀླུང་རྟ་ལྕགས་ཀྱི་མི་ཕོ་ལ།།ས་ཡི་དཔའ་དར་ལྡེམ་འཕྲུ་བཙུག།ཀླུང་གི་ལྷ་རྣམས་རྟེན་ལ་བྱོན།།ཀླུང་རྟ་ཟངས་ཀྱི་མི་ཕོ་ལ།།ཤིང་ཐོག་འཕན་དར་ལྡེམ་འཕྲུ་བཙུག།ཀླུང་གི་ལྷ་གསུམ་རྟེན་ལ་བྱོན།།ཀླུང་རྟ་ཤིང་གི་མི་ཕོ་ལ།།ཆུ་དར་སྔོན་པོའི་ལྡེམ་འཕྲུ་བཙུག།ཀླུང་གི་ལྷ་གསུམ་རྟེན་ལ་བྱོན།།ཀླུང་རྟ་ཆུ་ཡི་མི་ཕོ་ལ།།དཀར་པོ་དུང་གི་ལྡེམ་འཕྲུ་བཙུག།ཀླུང་གི་ལྷ་གསུམ་རྟེན་ལ་བྱོན།།ཀླུང་གི་ཕྱག་བརྙན་སྤྲུལ་པ་བཞི།།སྟག་སྤྲེལ་ཕག་སྦྲུལ་སྲིད་པའི་ལྷ།།ལྷ་རྫས་བཞི་པོའི་རྟེན་ལ་བྱོན།།མི་མཐུན་ཀླུང་འདི་མཐུན་པར་སྒྲུབས།།།བསོད་ནམས་རྒྱལ་མཚན་དར་ཆེན་ཕྱོར།།བསམ་པ་སྒྲུབས་ལ་སྙན་པ་སྒྲོགས།།བཀྲ་ཤིས་བདེ་ལེགས་ཕུན་སུམ་ཚོགས།།”ཞེས་དཔེར་ན།ཀླུང་ཁམས་ལྕགས་ཀྱི་མི་དེས་རླུང་དར་གྱི་ཚོས་གཞི་སེར་པོ་ས་ཡི་མདོག་ཁ་བྱེད་དགོས་པ་དང་།ཀླུང་ཁམས་ས་ཡིན་པའི་གང་ཟག་དེས་རླུང་དར་གྱི་ཚོས་གཞི་དམར་པོ་མེ་ཡི་མདོག་ཁ་བྱེད་དགོས་པ་སོགས་ཀུན་ལ་རིགས་འགྲེའོ།།
མདོར་ན་རླུང་དར་ནི་འབྱུང་རྩིས་ནས་བཏོན་པའི་ཆོ་ག་ཞིག་ཡིན་ལ།ཐ་ན་བོན་ཀྱི་ཤེས་པ་ཅན་བཅུ་གཉིས་ཀྱི་ཤེས་བྱ་ཕལ་ཆེ་བའང་འབྱུང་རྩིས་ཀྱི་ཁུངས་སུ་འདུས་ཡོད་པས།འབྱུང་རྩིས་འདི་གནའ་སྔ་མོའི་མི་རྣམས་རང་བྱུང་ཁམས་སུ་འཚོ་རྟེན་བྱེད་ཐབས་ཀྱི་ཚན་རིག་ཤེས་བྱའི་བང་མཛོད་ལྟ་བུ་ཞིག་ཏུ་ཆགས་ཡོད་པར་མངོན་ནོ།།
བཞི་པ།རླུང་དར་གྱི་གྲུབ་ཚུལ་དང་རླུང་དར་འཕྱར་སྟངས།
 
སྤྱིར་རླུང་དར་ནི་གཞི་དང་།གཞི་ལ་བཀོད་པའི་མཚན་གཟུངས།མཐའ་ལྕགས།ལུང་ཐག ལྕེ་འཛར།འདོགས་གཞི་བཅས་ལས་གྲུབ་ཡོད།དེང་སང་ཡོངས་གྲགས་སུ་རླུང་དར་སྟེང་དུ་བཀོད་པའི་མཚན་གཟུངས་ནི་རྒྱལ་མཚན་རྩེ་མོའི་གཟུངས་དང་།མ་ཎི་ཡིག་དྲུག དམིགས་བརྩེ་མ།གདུགས་དཀར།སྒྲོལ་མ།སེང་གདོང་མ།བར་ཆད་ལམ་སེལ།བསམ་པ་ལྷུན་གྲུབ་སོགས་ཡིན།དེར་བཀོད་པའི་རི་མོ་མང་ཆེ་བ་ནི་སྟག་སེང་ཁྱུང་འབྲུག་དང་།རྟ་མཆོག་﹙རླུང་རྟ།﹚བཀྲ་ཤིས་རྟགས་བརྒྱད།རྒྱལ་སྲིད་སྣ་བདུན།བཀྲ་ཤིས་རྫས་བརྒྱད་སོགས་བཀྲ་ཤིས་པའི་ཚོན་རིས་རྣམས་ཡིན།
དར་ཚོན་སྣ་ལྔ་ལས་གྲུབ་པའི་རླུང་དར་ནི་མཛེས་རྒྱན་ཙམ་མ་ཡིན་ཏེ།དེས་སྣོད་བཅུད་ཀྱི་རྒྱུ་ཆ་འབྱུང་བ་སྣ་ལྔ་མཚོན་ཡོད་པས་རླུང་དར་འཕྱར་སྐབས་སུའང་གོ་རིམ་ངེས་ཅན་ཞིག་ཡོད་དགོས་ཏེ།སྣེ་རྩེ་ནས་རིམ་བཞིན་སྔོན་པོ་དང་།དཀར་པོ།དམར་པོ།ལྗང་ཁུ།སེར་པོ་བཅས་སྒྲིག་པ་ཤས་ཆེ་མོད།འགའ་ཤས་ཀྱིས་གོང་གསལ་གོ་རིམ་དེ་བསྐྱར་ཟློས་ཀྱིས་སྒྲིག་ནས་འཕྱར་བ་དང་།ཡང་འགའ་ཤས་ཀྱིས་རང་གི་ཀླུང་ཁམས་དང་བསྟུན་ནས་ཆུ་སྔོན།ཤིང་ལྗང་།མེ་དམར།ས་སེར།ལྕགས་དཀར་ཞེས་སོ་སོའི་ཁམས་མཐུན་གྱི་ཚོས་གཞི་དེ་སྣེ་རྩེར་བཞག་སྟེ་གོ་རིམ་ལྟར་སྒྲིག་སྲོལ་ཡང་ཡོད།ལ་ལས་བལ་དཀར་པོའམ་རྩྭ་ཐག་གསར་པ་སོགས་ཀྱི་གཞུང་རྒྱུད་དུ་སྔོན་དཀར་དམར་ལྗང་སེར་པོ་བཅས་ཀྱི་དར་རས་སྣ་ལྔ་གོ་རིམ་ལྟར་བཙེམས་ནས་གྲུབ་པའི་དར་ལྡི་དེ་ཁང་ཟུར་གྱི་དར་ལྕོག་ལ་བསྐོར་ནས་ཕྱོགས་བཞིར་གཏོང་བ་སོགས་རྒྱུས་བསྡུས་སྤྲོས་པ་ཆེ་ཆུང་སྣ་ཚོགས་ཡོད།
དེ་དག་གི་མཚོན་དོན་ནི་སྔོན་པོས་རྒྱ་མཚོའི་མདོག་ཅན་གྱི་ནམ་མཁའི་ཁམས་མཚོན་པ་དང་།དཀར་པོས་གནམ་འོག་གི་སྤྲིན་དཀར།དེ་བཞིན་དུ་དམར་པོས་མེ་ཁམས།ལྗང་ཁུས་ཤིང་ཁམས།སེར་པོས་ས་ཁམས་མཚོན་པ་བཅས་ཚོན་མདོག་ལྔ་པོ་དེས་རང་བྱུང་ཁམས་ཆེན་མོའི་དངོས་པོའི་གནས་ལུགས་གཟུགས་སུ་གྲུབ་པའི་གོ་རིམ་ལྟར་མཚོན་པར་བྱས་པས་གནམ་ས་གོ་ལྡོག་མི་རུང་བ་ལྟར་རླུང་དར་གྱི་ཚོན་སྣ་ལྔའི་སྒྲིག་སྟངས་ལའང་གོ་རིམ་ངེས་ཅན་ཡོད།
སྤྱིར་ན་“ཡིག་མགོ་མཐའ་ལྕགས་མ་གཏོང་རླུང་ལ་སྐུར་”ཞེས་དམངས་ཁྲོད་ཀྱི་ངག་སྒྲོས་ལྟར་ཡི་གེ་བཀོད་ཡོད་པའི་རླུང་དར་གྱི་རིགས་ལ་མཐའ་ལྕགས་གཏོང་མི་དགོས་པར་ཡིག་མགོ་རླུང་ལ་བཅོལ་ནས་བཏགས་ན་འགྲིག་པ་དེ་ལྟར་ཡིན་ནའང་།འགའ་ཞིག་གིས་མཐའ་ལྕགས་དང་ལྕེ་འཛར་གཉིས་ཚོས་གཞི་གཅིག་ཏུ་བྱས་ནས་གཏོང་སྲོལ་ཡང་ཡོད།དེ་ཡང་གཞི་དཀར་པོ་ལ་མཐའ་ལྕགས་དམར་པོ་མི་གཏོང་།རྒྱུ་མཚན་ནི་ལྕགས་ཁམས་ཀྱི་དགྲ་མེ་ཁམས་ཡིན་པ་དང་།དེ་བཞིན་དུ་གཞི་དམར་པོ་ལ་མཐའ་ལྕགས་སྔོ་ནག་མི་གཏོང་བ་དང་།﹙མེ་དགྲ་ཆུ།﹚གཞི་སྔོ་ནག་ལ་མཐའ་ལྕགས་སེར་པོ་མི་གཏོང་བ།﹙ཆུ་དགྲ་ས།﹚གཞི་སེར་པོ་ལ་མཐའ་ལྕགས་ལྗང་ཁུ་མི་གཏོང་བ།﹙ས་དགྲ་ཤིང་།﹚གཞི་ལྗང་ཁུ་ལ་མཐའ་ལྕགས་དཀར་པོ་མི་གཏོང་།﹙ཤིང་དྲག་ལྕགས།﹚དེ་ལས་ལྡོག་སྟེ་གཞི་མཐིང་ནག་ལ་མཐའ་ལྕགས་དཀར་པོ་དང་།﹙ཆུ་མ་ལྕགས།﹚གཞི་དཀར་པོ་ལ་མཐའ་ལྕགས་སེར་པོ།﹙ལྕགས་མ་ས﹚གཞི་སེར་པོར་མཐའ་ལྕགས་དམར་པོ།﹙ས་མ་མེ།﹚གཞི་དམར་པོར་མཐའ་ལྕགས་ལྗང་ཁུ།﹙མེ་མ་ཤིང་།﹚གཞི་ལྗང་ཁུ་ལ་མཐའ་ལྕགས་མཐིང་ནག་གཏོང་སྲོལ་ཡོད་པ་﹙ཤིང་མ་ཆུ།﹚སོགས་མདོར་ན་འབྱུང་བ་ཕན་ཚུན་གྱི་འཐབ་འབྲས་ལ་བརྟེན་ནས་མཐའ་ལྕགས་ཀྱི་ཚོས་གཞི་གཏན་འཁེལ་བྱེད་པ་ཡིན།
རླུང་དར་འཕྱར་བའི་དུས་ཚོད་ནི་བོད་ཀྱི་ལོ་ཐོའི་ནང་འཁོད་པའི་ཟླ་སྐར་འཕྲོད་སྦྱོར་སོགས་དང་བསྟུན་དགོས་ལ།ཡང་སྒོས་སུ་བ་དན་ཁྲ་བོ་འཆར་བའི་སྐབས་སུ་རླུང་དར་འཕྱར་མི་རུང་བའི་སྐོར་རྩིས་གཞུང་ཁག་ལས་གསུངས་ཡོད།དེ་ཡང་རྩིས་གཞུང་《བེེཌཱུརྱ་དཀར་པོ་》ཡི་ལུགས་བཞིན་བོད་ཟླ་སོ་སོར་བ་དན་འཆར་བའི་ཚེས་གྲངས་གཤམ་གསལ།
ཟླ་གྲངས།༡ ༢ ༣ ༤ ༥ ༦   ༧ ༨   ༩   ༡༠  ༡༡ ༡༢
ཡར་ངོའི་ཚེས་གྲངས།༡༠  ༧   ༤ ༡   ༡༠༧ ༤ ༡ ༡༠༧   ༤ ༡
མར་ངོའི་ཚེས་གྲངས།༢༢   ༡༩ ༡༦   ༡༣ ༡༡ ༡༩ ༡༦ ༡༣ ༢༢ ༡༩ ༡༦ ༡༣
མར་སྨད་ཚེས་གྲངས།༢༨ ༢༥   ༢༨   ༢༥ ༢༨ ༢༥
ལོ་རྟགས་སོ་སོའི་བ་དན་དན་འཆར་ཚུལ།  ཕག    སྟག  སྦྲུལ།སྤྲེལ།ཕག སྟག  སྦྲུལ།  སྤྲེལ།ཕག  སྟག  སྦྲུལ།  སྤྲེལ།
གོང་གསལ་ཚེས་ཆ་རྣམས་ལ་ས་བདག་ཁྲ་བོ་འཆར་བའི་སྐབས་འཁེལ་བས།དར་ཆེན་དང་།རྒྱལ་མཚན།དར་ལྕོག གདུགས།ཤམ་བུ་སོགས་དར་གྱི་རིགས་བཙུགས་ན།དར་དེ་རྣམས་མ་ཟད་ཀྱི་བར་དུ་ས་བདག་འཁོར་བཅས་ཁྲོས་ཏེ་དགེ་མེད་སྐྱོན་འགྱུར་ཆེ་བས་གཟའ་སྐར་བཟང་ཡང་སྤོང་དགོས་པར་གླེང་།  
གཞན་ཡང་དགེ་རྒན་བློ་བཟང་རྣམ་རྒྱལ་གྱིས་གསུངས་པ་ལྟར་ན།“བོད་ཡུལ་གྱི་རླུང་དར་འཕྱར་སྟངས་ཀྱི་ཐད་ད་དུང་ཡུལ་ལུང་གི་ཁྱད་པར་ཡོད་དེ།གཙང་གི་ལུང་པ་ཁ་ཤས་ནང་དར་ལྕོག་གི་ཚོས་གཞི་ཡང་ཡུལ་ལྷ་དེའི་སྐུ་མདོག་དང་བསྟུན་སྲོལ་ཡོད་པ་དཔེར་ན།བརྟན་མ་བཅུ་གཉིས་དང་ཚེ་རིང་མཆེད་ལྔ་སོགས་ལ་དར་ལྕོག་དཀར་པོ་འཛུགས་པ་དང་།ཡུལ་ལྷ་རྒྱལ་པོའི་རིགས་ཡིན་ན་དར་ལྕོག་དམར་པོ།ཡུལ་ལྷ་ཀླུའི་རིགས་ཡིན་ན་ལྗང་ཁུ་དང་སྔོན་པོ་འཛུགས་པ་སོགས་མི་འདྲ་བ་མང་།”
ལྔ་པ།རླུང་དར་འཕྱར་བའི་ཚེ་བསམ་བློའི་འཁྱེར་སོ་གང་འདྲ་ཞིག་
འཆང་དགོས་མིན་སྐོར།
 
རླུང་དར་གྱི་དར་ཚོན་སྣ་ལྔས་འགྲོ་བ་མིའི་སྲོག་རྟེན་གྱི་གཞི་མ་རང་བྱུང་ཁམས་ཀྱི་འབྱུང་བ་སྣ་ལྔ་མཚོན།རང་བྱུང་ཁམས་སུ་གནམ་སྙོམས་ཞིང་ས་བདེ་བ་དང་།ཆར་ཆུ་དུས་སུ་བབ་པའི་སྐབས་མི་ཡུལ་དུ་ཞི་བདེ་དགའ་སྐྱིད་ཡོང་བ་དང་།གལ་སྲིད་རང་བྱུང་ཁམས་ཀྱི་འབྱུང་བ་ལྔ་པོར་འཕེལ་ཟད་འཁྲུག་གསུམ་བྱུང་ན་མི་ཡུལ་དུ་གནོད་འཚེ་རྒྱུན་ཆད་མེད་པར་ཡོང་ནས་སྐྱེ་འགྲོ་ཐམས་ཅད་བདེ་ཐབས་མེད་པར་གྱུར་གྱི་ཡོད་པའི་ངོས་འཛིན་ལྟར།མི་རབས་ནས་མི་རབས་བར་བོད་མཐོ་སྒང་དུ་འཚོ་གནས་བྱེད་པའི་མི་རྣམས་ཀྱིས་མི་ཡུལ་དུ་ཞི་བདེ་དགའ་སྐྱིད་ཡོང་རྒྱུར་ཐོག་མར་རང་བྱུང་ཁམས་ཀྱི་འབྱུང་བ་མི་འཁྲུག་པའི་ཆེད་དུ་རང་བྱུང་ཁམས་དང་འཆམ་མཐུན་ཡོང་ཐབས་ལ་ལྷོད་མེད་འབད་བརྩོན་བྱས་དང་བྱེད་བཞིན་ཡོད།བོད་མི་རྣམས་ཀྱི་སྣང་ངོར་རི་མགོ་མཐོ་སར་རླུང་དར་འཕྱར་ན་དེའི་སྟེང་དུ་བཀོད་པའི་ཆོས་ཚིག་དག་རླུང་གིས་བསྐྱོད་དེ་སྒྲ་གྲག་པས་མིས་དངོས་སུ་ཁ་ནས་བཏོན་པ་དང་ཁྱད་མེད་དུ་ཕན་ཡོན་ཆེ་བ་དང་།དར་རས་དེ་རླུང་གིས་བསྐྱོད་ནས་བརྡར་ཟད་དུ་མ་ཕྱིན་བར་རླུང་དར་ཐོག་བཀོད་པའི་ཆོས་ཚིག་དེ་དག་ཀྱང་རྒྱུན་ཆད་མེད་པར་འདོན་པ་དང་སྦྲགས།རླུང་ཤུགས་ཀྱིས་ཆོས་ཚིག་དེ་དག་ཕྱོགས་བཞི་མཚམས་བརྒྱད་དུ་ཁྱེར་བས་མི་དང་མི་མ་ཡིན་པའི་འགྲོ་བ་མཐའ་དག་གི་རྣ་བར་ཐོས་ཏེ་གནས་སྐབས་སུ་རླུང་རྟ་འཕྱར་མཁན་གང་དེའི་སྲོག་ལུས་དབང་ཀླུང་ཡར་བསྐྱེད་ཅིང་བསམ་དོན་ཡིད་བཞིན་འགྲུབ་པར་སྨོས་མེད་ཐོག མཐར་ཐུག་རང་གཞན་སེམས་ཅན་ཐམས་ཅད་ལ་ཐར་པ་དང་ཐམས་ཅད་མཁྱེན་པའི་གོ་འཕང་རྙེད་པའི་རྒྱུར་འགྲོ་བའི་བཤད་སྲོལ་ཡོད་པས་དད་ལྡན་མང་ཚོགས་ཀྱིས་གནས་སྐབས་དང་མཐར་ཐུག་གང་རུང་གི་དམིགས་ཡུལ་ལ་བསམས་ནས་སོ་སོའི་ཆ་རྐྱེན་གང་ལྕོགས་ཀྱིས་རླུང་དར་འཕྱར་བར་རྩོལ་བ་ཆེན་པོ་བྱས་པ་དེའང་གནའ་ནས་ད་བར་རྒྱུན་འཇགས་སུ་གནས་ཡོད།

དེ་ཡང་ཡོངས་གྲགས་ཀྱི་བརྡ་ཆད་དུ་"རླུང་རྟ"ཞེས་བརྗོད་ཅིང༌།འབྲི་ཚུལ་གྱིས་ཕྱེས་ན་དེ་ལས་གཞན་"ཀླུང་རྟ"ཞེས་ཀྱང་འབྱུང༌།གང་ལྟར་མིའི་ནུས་སྟོབས་དང་མངའ་ཐང་སོགས་ཀྱི་མིང་དུ་བཤད་པ་མཐུན་གྲུབ་ཏུ་སྣང༌།ལར་ནས་"རླུང་རྟ་"ཞེས་པའི་མིང་འདི་བཞིན་མགྱོགས་མྱུར་རླུང་གི་རྒྱུ་ཤུགས་དང་འདྲ་བའམ།རྒྱུ་བ་ཡང་བའི་རླུང་ལྟར་མཁའ་ལ་ལྡིང་ཤིང་རྟ་མཆོག་གཞན་དང་བསྡུར་ན་ཐུན་མོང་མ་ཡིན་པའི་ནུས་རྩལ་ཁྱད་པར་བ་དང་ལྡན་པའི་འདུ་ཤེས་ཀྱིས་དྲངས་ཏེ།"རླུང་རྟ"ཞེས་བསམ་པའི་འཁྱེར་སོ་དང་འཚམས་པའི་མིང་བརྡའི་ཐ་སྙད་འདི་བྱུང་བ་ཡིན།རྣམ་པ་གཅིག་ཏུ་ན་རང་བྱུང་ཁམས་དང་སེམས་ཁམས་བར་གྱི་གསང་བ་བརྟོལ་བའི་རྣམ་པ་ཞིག་ཀྱང་ཡིན་པའི་ཆ་ནས།རླུང་རྟའི་མིང་དོན་ལ་གོམས་པའི་བོད་རིགས་མི་དམངས་ཀྱི་སེམས་ཁོང་ན་ནུས་པའི་གོ་ས་གལ་ཆེན་བཟུང་ཡོད་ཅིང༌།དེ་ཡང་བསོད་ནམས་དང་དབང་ཐང༌།གཡང་དང་བླ་སྲོག་གིས་བསྡུས་པའི་ཕྱི་ནང་འབྱུང་བའི་ཁམས་ཀྱི་སྤྱི་འདུས་ལྟ་བུའང་ཡིན།རང་རེའི་"རླུང་རྟ"ཞེས་པའི་སྤྱི་འདུས་དང་ཆ་མཚུངས་པར་མི་རིགས་གཞན་དང་གཞན་ལའང་དེ་ལུགས་ཀྱི་ནང་དོན་ལྡན་པའི་རྟགས་མཚོན་དང་འདུ་ཤེས་ཆེས་ཆེར་མང་ནའང༌།རང་གཞན་གང་ལའང་སྐབས་བསྟུན་འགྲེལ་བརྗོད་ཆོག་པའི་འདུ་ཤེས་འདི་བཞིན་"ལས་དབང"དང་"བསོད་ནམས"ཀྱིས་མ་བསྡུས་པ་ཕལ་ཆེར་མེད་པ་ལྟ་བུར་སྣང༌།གང་ལྟར་"རླུང་རྟ"ཞེས་པའི་མིང་བརྡ་འདིས།མདོར་བསྡུས་ན།"ཁམས་དང་ལམ་འགྲོའི་"དར་རྒུད་ཀྱི་བྱེད་ལས་སམ་དོན་དངོས་མང་པོ་ཞིག་དང༌།ཡང་ན་དེའི་མཚོན་བྱེད་རིག་པའི་རིགས་དང་དབྱེ་བའང་བསྡུས་ཡོད་པ་ཡིན།
གཉིས།རླུང་རྟའི་ལོ་རྒྱུས།
  གོང་དུ་"རླུང་རྟའི"མིང་དོན་དང་འབྲེལ་ནས་བརྗོད་བབ་ཅིག་གཏན་ལ་ཕབ་ཟིན་པའི་ཁུལ་གྱིས་འདིར་ཅི་མི་སྙམ་པར་རླུང་རྟའི་ལོ་རྒྱུས་གླེང་ན་འབྲེལ་མེད་ལྟ་བུར་གྲུབ་འདུག་ཀྱང༌།རླུང་རྟས་གོང་ནས་བརྗོད་མ་ཐག་པའི་མཚོན་བྱེད་རིག་པའི་རིགས་དབྱེ་ཕྱོགས་སྒོར་མོ་བསྡུས་ཡོད་པས།རླུང་རྟ་དང་དེའི་རྒྱུད་མཚོན་རི་མོ་ལ་ལོ་རྒྱུས་ཀྱི་རིགས་འདེད་ཡོད་པ་ངེས་ཅན་དང༌།དེ་ཡང་འདིར་རླུང་རྟའི་རྒྱུད་མཚོན་གྱིས་དྲངས་ན།གདོད་མའི་མི་རྣམས་ཀྱིས་རི་དྭགས་རྔོན་ལས་ལ་བརྟེན་ནས་རང་གཞན་ལྟོ་གོས་ཀྱི་མཐུན་རྐྱེན་སྒྲུབ་པའི་གོ་རིམ་ཁྲོད།ནམ་རྒྱུན་གྱི་འཚོ་བ་དང་འབྲེལ་འདྲིས་ཟབ་པའི་རི་དྭགས་དང་ཡང་ན་སྐྱེ་དངོས་ཀྱིས་མཚོན་པའི་འཁོར་ཡུག་གང་ཞིག་རང་གི་ཞེ་འདོད་དང་མཐུན་པའི་གཟུགས་རིས་སྣ་ཚོགས་གནས་མལ་གྱི་རྟེན་གཞིར་གྱུར་པའི་བྲག་ཕུག་དང་གད་སྐྱིབས་སོགས་ཀྱི་ལྡེབས་ངོས་སུ་རི་དྭགས་ག་གེ་མོར་མདའ་མདུང་གིས་བསྣུན་པའི་རྒྱུད་མཚོན་གཟུགས་རིས་ཤིག་འགོད་པའི་གོ་རིམ་ཞིག་བརྒྱུད་ཡོད་པ་དེ་དང་ཆ་འདྲ་བར།རླུང་རྟ་དང་རླུང་རྟའི་རྒྱུད་མཚོན་རི་མོ་དེ་དག་ཀྱང་ཐོག་མའི་ཆར་དེ་ལྟ་བུའི་གོ་རིམ་ངེས་ཅན་ཞིག་བརྒྱུད་ནས་བྱུང་བ་ཡིན་ནའང༌།རང་རེའི་བོད་ཀྱི་རྒྱལ་རབས་ལོ་རྒྱུས་ཀྱི་དེབ་ཐེར་ནང་འཁོད་སྔ་ཤོས་ལྟ་བུར།༼རླངས་ཀྱི་པོ་ཏི་བསེ་རུ༽ལས།"རླུང་རྟ་ལ་ཞོན་པ་རྣལ་འབྱོར་ལུགས"ཞེས་པ་ཙམ་ལས་མ་གསལ།གང་ལྟར་ཆེས་གནའ་བོའི་དུས་ནས་རང་རེའི་ཡུལ་འདིར་རླུང་རྟའི་འདུ་ཤེས་དང་དེའི་རྒྱུད་མཚོན་གཟུགས་རིས་དར་ཁྱབ་བྱུང་ཡོད་པའི་ཤེས་བྱེད་འདིས་ང་ཚོར་རྗེས་དཔག་གི་དཔྱད་གཞི་ཞིག་ངེས་པར་བསྟན་ཡོད།དེ་ཙམ་མ་ཟད་ཆེས་ཐོག་མར་འཚོ་བའི་དགོས་མཁོ་དང་དེའི་ཁོར་ཡུག་ཙམ་རྨང་གཞི་བྱས་པའི་གཟུགས་རིས་དེ་དག་ལས།རླུང་རྟའི་རྒྱུད་མཚོན་གཟུགས་རིས་ལ་མཚོན་ན།དུས་རབས་དང་སྤྱི་ཚོགས་ཀྱི་འཕེལ་འགྲིབ་ལག་ལེན་གང་མང་བརྒྱུད་མཐར།གཟུགས་རིས་གཞན་ལས་མངོན་གསལ་རང་བཞིན་ཅན་ཞིག་དང༌།དེ་ཡང་རིམ་པས་མིའི་རིགས་ཀྱི་བསམ་བློའི་རླབས་རྒྱུན་དང་བསྡོངས་ཏེ།ཐུན་མོང་མ་ཡིན་པའི་ཆོས་ལུགས་ཀྱི་ནང་དོན་དུ་འཕོས་པའི་རླུང་རྟ་ནི།མ་མཐར་ཡང་ལོ་ངོ་བཞི་སྟོང་ཡས་མས་ཀྱི་ལོ་རྒྱུས་དོན་སྙིང་དང་ལྡན་ཞིང༌།དེ་ཡང་སྤྱིར་བཏང་གི་འཚོ་བའི་སྣང་ཚུལ་ནས་ཆོས་ལུགས་ནང་དོན་དང་འབྲེལ་བའི་སྲོལ་རྒྱུན་དུ་གྲུབ་པའི་གཞི་རྩ་ཉིད་ནི།གནའ་བོའི་མི་རིགས་ཀྱི་རིག་སྟོབས་ནུས་རྩལ་ཡར་རྒྱས་ཕྱིན་པ་དང་སྟབས་བསྟུན།རང་བྱུང་འབྱུང་ཁམས་ཏེ།ས་ཆུ་མེ་རླུང་གི་ནུས་པ་ངོས་ཟིན་པ་ནས་བཟུང༌།རླུང་རྟའི་རྒྱུད་མཚོན་གྱི་རི་མོ་འདི་བཞིན་འབྱུང་བའི་མཚོན་བྱེད་དུ་བཞག་སྟེ།ཆོས་ལུགས་དང་འབྲེལ་བའི་སྲོལ་རྒྱུན་དུ་གྲུབ་པ་ལས།རི་མོ་འདི་འདྲ་ཞིག་གི་མགོ་འབུས་པ་ནས་ཅིག་ཅར་དུ་ཆོས་ལུགས་དོན་སྙིང་དང་ལྡན་པར་གྲུབ་པ་ཞིག་ནི་མིན་པར་སྣང༌།
གནད་འདི་རྒྱུ་མཚན་དུ་བགྱིས་པས་ཆེས་གནའ་དུས་ཀྱི་རླུང་རྟའི་རྒྱུད་མཚོན་གཟུགས་རིས་དང་དེང་དུས་ཀྱི་རྒྱུད་མཚོན་གཟུགས་རིས་ཀྱི་སྒྱུ་རྩལ་ཁྱད་ཆོས་གཅིག་མཚུངས་མིན་པར།ཆེས་ཐོག་མའི་གཟུགས་རིས་དེ་ཉིད་རྩ་བར་བཞག་སྟེ།རིམ་པས་སྒྱུ་རྩལ་གྱི་ལེགས་བཅོས་གང་མང་སྤྱད་པའི་གྲུབ་དོན་དུ་དེང་སང་གི་རྒྱུད་མཚོན་གཟུགས་རིས་འདི་བྱུང་པ་ཡིན་པས་རྒྱུད་མཚོན་འདིར་མི་རིགས་འདིའི་གནའ་དེང་གི་འདུ་ཤེས་དང་དེར་སྤྱད་པའི་སྒྱུ་རྩལ་གྱི་ནང་དོན་གཉིས་ཀ་ལྡན་པ་ཡིན།ལར་ནས་ཆེས་གནའ་དུས་སུ་རླུང་རྟའི་རྒྱུད་མཚོན་གཟུགས་རིས་འདི་བཞིན་བྲག་ཕུག་དང་གད་སྐྱིབས།རྡོ་རྩིག་དང་ཁྲམ་བྱང༌།ཤིང་ཤུན་དང་ལོ་མ།ཀོ་བ་སོགས་སྐབས་དེའི་སྤྱི་ཚོགས་ཁོར་ཡུག་གི་གྲུབ་ཆར་གྱུར་པ་གང་ཞིག་གི་སྟེང་ངམ།ཡང་ན།སྐབས་དེའི་གནས་བབ་དང་འཁོས་འབྱོར་ལ་དཔག་པའི་འབྲི་གཞིར་སྤྱོད་པ་ཙམ་ལས།དེང་དུས་ཀྱི་དར་ཁྱབ་དང་སྤྱོད་སྒོའི་རྣམ་པར་བསྡུར་ཐབས་མེད་ནའང༌།རླུང་རྟའི་གཟུགས་རིས་འབྲི་འགོད་བྱེད་པའི་དམིགས་སྒོ་ཉག་ཅིག་ནི།གནས་གཞིའི་ཡུལ་དེ་དང་གནས་སྡོད་བྱེད་པོ་གང་དེར་ཕྱི་ནང་འབྱུང་འཁྲུགས་ཀྱི་གནོད་རྐྱེན་རིགས་འགོག་བྱེད་དུ་སྤྱོད་པ་གཅིག་མཐུན་དུ་སྣང༌།རྒྱུ་རྐྱེན་འདི་ནི་རླུང་རྟའི་རྒྱུད་མཚོན་གཟུགས་རིས་དར་ཁྱབ་རང་བཞིན་གྱི་ནུས་ཤུགས་གཙོ་བོར་གྲུབ་པ་དེ་དང༌།ཐོག་མའི་རྣམ་པ་རྨང་ལ་བཞག་པའི་འཕེལ་རྒྱས་དང་ཁྱབ་སྤེལ་གྱི་སྒུལ་ཤུགས་སུ་གྲུབ་པ་དེ་ཡིན།
གཞན་ཡང༌།རླུང་རྟ་དང་འབྲེལ་བའི་སྤྱིར་བཏང་གི་བཤད་རྒྱུན་ལྟར་ན།རླུང་རྟ་འདི་བཞིན་བོན་ཆོས་ལས་བྱུར་བར་བཤད་ཅིང༌།དེ་ཡང་བོན་གནའ་རབས་ཀྱི་ལུགས་ལ་འབྱུང་བ་ལྔ་དང་ཉི་ཟླ་གཟའ་སྐར་སོགས་ལྷ་ལ་ངོས་འཛིན་པའི་ཚུལ་རྒྱུ་མཚན་དུ་བྱས་འདུག་ནའང༌།ཡང་སྙིང་ཆེས་གནའ་རབས་ཀྱི་འཚོ་བའི་སྣང་བརྙན་ལས་རིམ་པས་ཆོས་ལུགས་གང་རུང་གི་འདུ་ཤེས་དང་དོན་སྙིང་ལྡན་པའི་ངོ་བོར་གྲུབ་པ་དང༌།དེ་ཡང་གནའ་བོའི་གོམས་གཤིས་ལས་ཆོས་ལུགས་ཀྱི་འདུ་ཤེས་མཚོན་པའི་གཟུགས་རིས་སུ་གྲུབ་པ་ལོ་རྒྱུས་འཕེལ་རིམ་དང་མཐུན་པ་ཉག་ཅིག་རེད།
  གསུམ།རླུང་རྟའི་རྒྱུད་མཚོན་རི་མོ།
དེང་དུས་ང་ཚོས་རྒྱུན་སྤྱོད་མཐོང་ཆོས་སུ་ཡོད་པའི་རླུང་རྟའི་གཟུགས་རིས་ཆ་ཚང་ཞིག་ལ།གཞི་དབྱིབས་གྲུ་བཞིའི་དཀྱིལ་དུ་རྟ་མཆོག་དང༌།ནོར་བུ་དྲུག་བརྩེགས་ཀྱི་ཕུང་བོ་རྒྱབ་ཏུ་བཏེགས་ཤིང༌།སྲབ་མེད་དུ་མཁའ་ལ་མཆོངས་པའི་རྣམ་པར།རྨིག་བཞིའི་བང་ཁ་རླུང་གིས་བསྐྱོད་པ་ལྟར་སྣང་ལ།རྟ་མགོ་མཐོངས་སུ་བཏེགས་པའི་རྣམ་པ་དེ་རླུང་རྟ་སྤྱིའི་སྤྱི་འདུས་ཀྱི་གྲུབ་ཆ་གཙོ་བོ་ཡིན།དེ་འབྲེལ་ཟུར་བཞིར་སྟག་སེང་ཁྱུང་འབྲུག་གི་གཟུགས་རིས་འགོད་པ་དེ་ཡང་རླུང་རྟའི་འབྲེལ་ཡོད་གྲུབ་ཆ་ཡིན་ལ།དེ་དག་ལའང་དེ་མཐུན་གྱི་འདུ་ཤེས་སྦྲུམ་པའི་མཚོན་དོན་ཡོད་པ་ཡིན།འགར་རེར་ཟུར་བཞིའི་རི་མོའི་ཚབ་ཏུ་ཡི་གེ་བྲིས་པ་སྣང་ཡང༌།དེ་ནི་བོད་འདིར་ཡིག་སྲོལ་བྱུང་རྗེས་ཀྱི་རྣམ་པ་ཙམ་ལས།དམིགས་བསལ་ལམ་ཁྱད་པར་གྱི་འགྲེལ་བཤད་ཅི་ཡང་མེད་པར་མངོན།གང་ལྟར་སྔ་རབས་སུ་གཟུགས་རིས་རྐྱང་གིས་གྲུབ་པའི་རླུང་རྟའི་གཟུགས་རིས་དེ་དག་དང༌།དེ་དང་འབྲེལ་བའི་འཕེལ་རྒྱས་དང་སྒྱུ་རྩལ་འདུ་ཤེས་ཀྱི་དགོས་མཁོར་བསྟུན་ནས།ད་གཟོད་འབྱུང་ནུས་དང་འབྲེལ་བའི་གཟུངས་སྔགས་མཐུ་ནུས་ཅན་གྱི་ཡིག་གཟུགས་བཀོད་ཡོད་པ་དག་ཀྱང༌།
རིམ་གྱིས་ལས་ཐོག་མ་ནས་བྱུང་བ་ཞིག་མ་ཡིན་ལ།དེས་ན་ད་ལྟའང་ཟུར་བཞིར་ཡི་གེ་འཁོད་པ་དང༌།གཟུགས་རིས་འཁོད་པའི་རིགས་གཉིས་ཀྱིས་གྲུབ་པའི་རླུང་རྟ་ནི་ནམ་ཞག་རྒྱུན་གྱི་འཚོ་བའི་སྤྱོད་སྒོ་དང་འབྲེལ་འདྲིས་ཟབ་པ་འདི་ལྟར་དང༌།གཞན་ཡང་རླུང་རྟ་ཞེས་པའི་ཆ་ཤས་སུ་གཟུངས་སྔགས་བྱིན་ཅན་སོགས་ཀྱང་སྤྱོད་ཁྱབ་བྱུང་བ་དང་སྟབས་བསྟུན།རླུང་རྟ་དང་དར་ལྕོག་གཉིས་དབྱེར་མེད་དུ་བྱེད་པའང་འབྱུང་བ་ནི།སྤྱོད་སྒོའི་ཁྱད་པར་ཙམ་གྱིས་དྲངས་པ་ཤེས་སླའོ།
 
བཞི།རླུང་རྟའི་རི་མོའི་མཚོན་དོན།
  ༡ རྟ་མཆོག
དེ་ལ་རླུང་རྟའི་གྲུབ་ཆ་གཙོ་བོ་རྟ་མཆོག་ནོར་བུ་རྒྱན་ལྡན་ནི་སྐྱེས་བུ་ཕོ་མོ་གང་རུང་གི་འབྱུང་ཁམས་ཀྱི་ནུས་པའི་རྒྱུན་མཚོན་བྱེད་ཡིན་ཞིང༌།དེ་ལྟ་བུའི་འབྱུང་ཁམས་ཀྱི་ནུས་རྒྱུན་དེ་ཡང་ནམ་མཁའི་གཞི་ལ་བརྟེན་ནས་རྒྱུན་བསྲིངས་དགོས་པ་ཡིན་སྟབས།དེ་ནི་ནམ་མཁའི་ཁམས་ཀྱི་མཚོན་བྱེད་དུ་བྱེད་ཅིང༌།འབྱུང་ཁམས་ཀྱི་བདེ་བའི་ནུས་རྒྱུན་མེ་དཔུང་འབར་བ་བཞིན་མཚོན་བྱེད་ཀྱི་བྱེ་བྲག་ཏུ་ནོར་བུའི་སྟེང་ལ་མེ་རིས་དང༌།ཕྱི་ནང་སྐྱེ་དངོས་གང་ཡང་འབྱུང་བ་ལྔས་བསྡུས་པའི་རང་བཞིན་གཞིར་བཞག་གིས་དེ་དག་གི་སྤྱི་གཟུགས་སུ་བྱས་པར་བཤད་དོ།།
  ༢ སེང་གེ
མཚོན་རིས་འགྲེལ་བཤད་ཀྱི་ཡིག་ཆ་ལྟར་ན།སའི་ཁམས་ལས་གྲུབ་པའི་རྡུལ་གྱི་ཕུང་བོ་ལ་རི་ཞེས་འབོད་ཅིང༌།རིའི་སྙིང་བོར་གྱུར་པ་གངས་ཅན་གྱི་རི་ཡིན་ལ།དེར་གནས་པའི་གཡོ་འགུལ་རང་བཞིན་གྱི་ནུས་སྟོབས་འབར་བ་ནི་གངས་སེང་ཡིན་སྟབས།སེང་གེའི་གཟུགས་ཀྱིས་སྤྱིའི་དབང་དུ་གངས་རིའི་བསྐོར་བའི་སྣོད་ཀྱི་འཇིག་རྟེན་བཀོད་པ་དང༌།བྱེ་བྲག་ཏུ་རླུང་རྟའི་སྐབས་དང་སྦྱར་ན་འབྱུང་བ་སའི་ཁམས་ཀྱི་མཚོན་བྱེད་དུ་བརྗོད་དོ།།
  ༣ འབྲུག
  སྤྱིར་ཆུར་གནས་སེམས་ཅན་རིགས་མང་དུ་ཡོད་ནའང༌།འབྲུག་ནི་གཞན་ལས་འབྱུང་དཀོན་ཞིང༌།འབྱུང་བ་གང་ཞིག་གཡོ་འགུལ་གྱི་ནུས་ཤུགས་ཁྱད་པར་བ་དང་ལྡན་པའི་སེམས་ཅན་ཞིག་ཡིན་པ་རྒྱུ་མཚན་དུ་བྱས་ནས།འབྱུང་བ་ཆུའི་ཁམས་ཀྱི་མཚོན་བྱེད་དུ་སྤྱད་པར་གྲགས།
༤ ཁྱུང༌།
ཁྱུང་ནི་ཀླུའི་གཉེན་པོར་ངོས་འཛིན་པ་མང་ནའང༌།འདིར་ཁྱུང་ནི།སྐམ་གཤེར་སྲོག་ཆགས་གང་ལས་ཀྱང་ཚ་བ་དང་དྲོད་ཚད་ཆེས་ཆེར་འཕགས་པའི་རྒྱུ་མཚན་གྱིས་དྲངས་ཏེ།འབྱུང་བ་མེའི་མཚོན་བྱེད་དུ་བཀོད་པར་སྣང༌།
༥ སྟག
  རླུང་ནི་གཡོ་བ་བསྐྱེད་པའི་བྱེད་ལས་ཅན་ཞིག་ཡིན་སྟབས།འབྱུང་རྩིས་ནང་དུ་རླུང་གི་ཁམས་ལ་ʼʼའབྱུང་བ་ཤིང་ʼʼཞེས་འབོད་ཅིང༌།དེ་དང་འབྲེལ་ནས་དཔྱད་པས།ཤིང་མང་པོ་ཚོགས་པ་ལས་ནགས་ཚལ་དང༌།དེར་གནས་པའི་སེམས་ཅན་གྱི་ནང་ནས་རྩལ་སྟོབས་ནུས་ཤུགས་ཆེས་ཆེར་ལྡན་པ་ནི་སྟག་ཏུ་ངེས་པས།འདིར་འབྱུང་བ་རླུང་གི་མཚོན་བྱེད་དུ་བཀོད་པར་སྣང༌།གཞན་དུ་ན།ནགས་ཚལ་དང་རི་བོ།རྒྱ་མཚོ་དང་བར་སྣང་སོགས་འབྱུང་བའི་མཚོན་དཔེར་མ་བཀོད་པར།དེ་དག་ལ་གནས་པའི་སེམས་ཅན་རྣམས་ལས་ཁྱད་དུ་འཕགས་པ་དག་མཚོན་དཔེར་སྤྱད་པ་ནི།འབྱུང་བའི་ཁམས་ཙམ་མ་ཡིན་པར།འབྱུང་བའི་བྱེད་ལས་དང་འདུ་ཤེས་ཀྱི་གསང་བ་གཙོར་འདོན་བགྱིས་པའི་རྣམ་པར་གྲུབ་ཡོད་པར་འདོད།།
 
  ལྔ།རླུང་རྟའི་སྤྱོད་སྒོ།
རླུང་རྟའི་དར་རྒུད་ཅེས་པའི་འདུ་ཤེས་དང་དེ་འབྲེལ་གྱི་ལམ་འགྲོ་ཆེ་ཆུང་གི་བརྡས་དྲངས་པའི་བྱེད་སྒོ་སྟེ།རླུང་རྟ་དར་འཛུགས་ཀྱི་སྲོལ་རྒྱུན་དང་འབྲེལ་ནས་བརྗོད་དབང་དུ་བཏང་ན།སྤྱིར་རླུང་རྟ་ནི་ནམ་ཞག་རྒྱུན་གྱི་འཚོ་བའི་བརྒྱུད་རིམ་ཁྲོད་གོ་གནས་གལ་ཆེན་བཟུང་ཡོད་པའི་འདུ་ཤེས་དང་ཀུན་སྤྱོད་ཀྱི་ཁྱད་ཆོས་མངོན་གསལ་ཅན་དུ་གྲུབ་ཡོད་ནའང༌།སྤྱིར་བཏང་དུ་ལོ་གསར་སོགས་དུས་ཚེས་བཟང་པོ་ནམ་འཆར་གྱི་སྐབས་དང༌།ལྷ་ཀླུ་གསོལ་བའམ་རི་བསངས་གཏོང་དུས།ཡང་ན་ཕྱོགས་འགྲུལ་གལ་ཆེན་སྐབས་རླུང་གི་རྒྱུ་ཕྱོགས་དང་བསྟུན་ནས་རླུང་རྟ་གནམ་ལ་སྤུར་བ་དང༌།དར་འཛུགས་སོགས་བྱེད་པ་སྤྱི་བབ་དང༌།བྱེ་བྲག་གི་དབང་དུ་ཡུལ་ལུང་རེ་རེར་ཡང་དུས་ཚེས་ཁྱད་པར་ཅན་གྱི་བྱེད་སྒོ་དང་འབྲེལ་བ་མང་བ་གང་ལྟར།དེའི་འཕུར་ཚད་ཀྱི་མཐོ་དམན་དང་གྲངས་ཀའི་མང་ཉུང་གི་དབྱེ་ཁྱད་ཀྱིས་བསྐུར་མཁན་གང་ཟག་གི་རླུང་རྟའི་དར་རྒུད་དཔྱད་སྲོལ་ཞིག་ད་ལྟའི་བར་མཆི།དེ་ཡང་ཕལ་མོ་ཆེས་ས་ལ་ཕྱིར་ཟགས་པའི་རླུང་རྟའི་གྲངས་འབོར་ལ་གཞིགས་ཏེ།ལོ་དེའི་ཁ་རྒྱབ་བསོད་ནམས་དང༌།དབང་ཐང་དར་མིན་བརྟག་སྲོལ་མཆིས་པ་དང༌།ལར་ནས་རིགས་མཐུན་ཀུན་ལས་རྣམ་པར་རྒྱལ་བའི་སེམས་ཅན་འདི་དག་གི་སྣང་བརྙན་ལ་དད་མོས་བྱེད་པའང༌།དེ་དག་ལ་མི་རང་ཉིད་ལྟ་བུའི་བྱམས་སེམས་དང་སྙིང་རྗེ་ཡོད་པའི་ཆ་ནས་མ་ཡིན་པར།འཚོ་བའི་དགོས་མཁོ་དང་གྲུབ་མཐའ་གང་ཞིག་གིས་བློ་བསྒྱུར་པ་ལ་བརྟེན་ནས་སེམས་ཅན་དེ་དག་ལ་རང་གཤིས་སུ་ཡོད་པའི་ཁྱད་པར་གྱི་མཐུ་རྩལ་ལ་སྨོན་པ་ལས་རིམ་པས་དར་ཁྱབ་ཆེན་པོ་བྱུང་བར་མངོན།དེ་ལྟ་བུའི་གོ་རིམ་ཞིག་བརྒྱུད་མཐར།ད་གཟོད་རླུང་རྟ་ནི་སྐྱེ་བོ་གང་རུང་གི་འབྱུང་བའི་ཁམས་རྒུད་པ་དག་གསོ་བ་དང༌།ཉམས་པ་རྣམས་སོར་ཆུད།ཆད་ཆ་སྐོང་ཞིང༌།འཁྲུགས་པ་མཐུན་པར་བསྡེབས་པའི་ཆ་རྐྱེན་གལ་ཆེན་ཞིག་ཏུ་བརྩི་སྲོལ་བྱུང༌།གཞན་ཡང༌།གནའ་རབས་སུ་དམག་འཐབ་གཡུལ་འགྱེད་སྐབས་དགྲ་ལས་རྣམ་པར་རྒྱལ་བའི་རྟེན་འབྲེལ་དུ་རུ་དར་བྱས་པའི་ལོ་རྒྱུས་རྨང་ལ་བཞག་སྟེ།རང་ཕྱོགས་སྲུང་སྐྱོབ་དང་དར་རྒྱས་ཀྱི་ཆེད་དུ་མདའ་མདུང་གི་རྩེ་མོར་ཡང་འདོགས་སྲོལ་ཡོད་པ་ནི།དེང་ཡང་རང་རེ་གངས་ཅན་པ་དག་གིས་དར་ལྕོག་འཛུགས་བསྒྲེངས་ཀྱི་སྲོལ་རྒྱུན་ཡོད་པ་འདི་ཡིན།
དེས་ན་གནའ་དུས་སུ་བྲག་ཕུག་དང་གད་སྐྱིབས།སྤྱིལ་བུ་སོགས་སུ་འབྲི་འགོད་བྱེད་པ་ནས།རིམ་པས་འདུ་ཤེས་དང་སྒྱུ་རྩལ་བླ་ལྷག་གིས་འཕེལ་རྒྱས་བྱུང་བ་དང་བསྟུན།འབྲི་གཞི་མི་འདྲ་བ་ནས་སྤྱོད་སྒོ་སྣ་ཚོགས་ཀྱི་ཁྱད་ཆོས་ཀྱིས་ཕྱུག་པར་གྱུར་པ་སྟེ།དེབ་ཐེར་དཀར་པོ་ལས།"སྟོད་ན་རྒྱ་གར་དང་འདྲེས་པའི་བོད་རིགས་རྣམས་ནས་སྨད་ན་རྒྱ་ནག་གི་གྲོང་དཀྱིལ་དུ་ཡོད་པའི་བོད་ཀྱི་མི་ཚང་གཅིག་ཡིན་ཡང་རུང༌།སྒོ་སྟེང་དུ་དར་ལྕོག་སློང་བའི་སྲོལ་དེ་ད་ལྟའི་བར་དུ་ཡོད།"ཅེས་བོད་རིགས་གནས་སྡོད་ཀྱི་ཡུལ་གྱིས་གར་ཁྱབ་ཀྱི་ས་དང༌།དེང་གི་དུས་ན་ཕལ་ཆེར་འཛམ་གླིང་ལ་དར་ཁྱབ་བྱུང་ཡོད་ཅེས་བརྗོད་ནའང་རུང་ཚོད་ལྟར་ཡོད་པ་མཐོང་གསལ།
མདོར་ན།རླུང་རྟ་དར་འཛུགས་ཞེས་བསོད་ནམས་དབང་ཐང་ཡར་ལྡན་དུ་བྱེད་པའི་དམིགས་པས་དྲངས་པའི་ཆ་ནས།རླུང་རྟ་ནི་ནུས་ཤུགས་བླ་ལྷག་ཏུ་ཆེ་བའི་འདུ་ཤེས་མཚོན་བྱེད་ཀྱི་དོན་སྙིང་གལ་ཆེན་ལྡན་པ་ཞིག་སྟེ།ཤོད་རྒྱུན་དུའང་"རྒྱ་སྟག་དམར་བོ་ནགས་ནས་མཆོངས་འདྲ་དང༌།   །སེང་གེ་དཀར་མོ་གངས་ནས་འགྱིང་འདྲ།   །བྱ་རྒྱལ་ཁྱུང་ཆེན་མཁའ་ལ་ལྡིང་འདྲ།   །གཡུ་འབྲུག་སྔོན་མོ་དགུང་ནས་འཕྱོ་འདྲ།།"ཞེས་ཕུལ་བྱུང་ཁྱད་འཕགས་ཀྱི་མཚོན་བྱེད་དུ་བྱེད་པ་སོགས་ཀྱང་རླུང་རྟ་དང་དེའི་བྱུང་འཕེལ་གྱི་འདུ་ཤེས་འགྱུར་རིམ་གྱི་གྲུབ་ཆར་དམིགས་ཆོག་པར་འདོད།།
  དྲུག འབྲེལ་ཡོད་ཁག་ཅིག་གི་མཐའ་ཤན།
  ང་ཚོས་གོང་དུ་རླུང་རྟའི་སྐོར་གྱི་གནས་བབ་མདོར་ཙམ་གླེང་བ་དེ་ཙམ་གྱིས་རླུང་རྟ་ཞེས་པའི་བྱེད་ལས་རྫོགས་ཐུབ་མིན་གང་ལྟར།འདུ་ཤེས་དང་འབྲེལ་བའི་ཆ་ནས་དེ་དང་དེ་འབྲེལ་གྱི་མིང་བརྡ་ལས་འཕྲོས་པའི་གསལ་བཤད་བྱེད་ཆོག་པ་ཡིན།སྤྱིར་རླུང་རྟ་ཞེས་པའི་ཐ་སྙད་ཙམ་ལ་མ་ལྟོས་པར་དེའི་ནང་དོན་གྱི་ཁྱབ་ཚད་ཁོ་ནའི་དབང་དུ་བྱས་ན།ལམ་འགྲོ་ཆེ་ཆུང་དང༌།དབང་ཐང་དར་རྒུད།བསོད་ནམས་དང༌།གཞན་ཡང་ཕྱྭ་གཡང་སོགས་མང་པོ་ཞིག་ལ་ཁྱབ་ཀྱིན་ཡོད་པ་ནི།ནམ་རྒྱུན་གྱི་འཚོ་བའི་ཁྲོད་སྤྱོད་པའི་ཚིག་བརྗོད་དག་གིས་ཀྱང་ལམ་ཙམ་གསལ་བཤད་བྱེད་མུས་ཡིན་པ་ཕུད།སྐབས་འགར་བླ་དང་སྲོག་གི་བྱེད་ལས་ལའང་རླུང་རྟ་དང་འབྲེལ་བའི་འགྲེལ་བཤད་རྒྱག་སྲོལ་ཅིག་སྔ་མོ་ནས་ཡོད་པ་ཡིན།
 
༡ ལམ་འགྲོ་དང་རླུང་རྟ།
ང་ཚོས་ཤེས་གསལ་རྒྱུས་མྱོང་དུ་ཡོད་པ་བཞིན།གང་ཞིག་ཡིད་ལ་བསམ་ཞིང་རེ་བའི་ལས་གཞི་ཆེ་ཕྲ་གང་རུང་དེ་དེ་བཞིན་དུ་འགྲུབ་པའི་བརྒྱུད་རིམ་དང༌།གྲུབ་པའི་མཐའ་དོན་ལ་དམིགས་ནས་ལམ་འགྲོ་ཆེན་པོ་ཞེས་བརྗོད་ཅིང༌།གང་ཞིག་ཡིད་ལ་བསམ་པའི་ལས་གཞི་ཆེ་ཕྲ་གང་རུང་ལ་འགལ་རྐྱེན་དང་བར་ཆད་བྱུང་ནས་དེ་དང་པོའི་བསམ་དོན་བཞིན་མ་འགྲུབ་པའི་བརྒྱུད་རིམ་དང༌།ལམ་ལྷོངས་མ་བྱུང་བའི་མཐའ་དོན་ལ་དམིགས་ཏེ།ལམ་འགྲོ་ཆུང་བའམ་ལམ་འགྲོ་མ་བྱུང་པའི་ངོས་འཛིན་བྱེད་ཀྱིན་ཡོད།སྤྱིར་བཏང་ངམ་རོབ་ཚོད་ཀྱི་འདུ་ཤེས་འདི་དང་རླུང་རྟའི་འདུ་ཤེས་ལ་བར་ཁྱད་ཆེན་པོ་མེད་པ་ཙམ་མ་ཟད།མི་ཁ་དང་གླེང་གཞི་འདྲ་མིན་ལ་སྤྱོད་པའི་འདུ་ཤེས་ཁྲོད་ལམ་འགྲོ་དང་རླུང་རྟའི་འདུ་ཤེས་ལ་དེ་བས་ཀྱང་ཧེ་བག་ཆེན་པོ་མེད་པར་གཅིག་གྱུར་ཏུ་གནས་ཡོད།དེས་ན་ང་ཚོས་རྟོགས་ཐུབ་པའི་དོན་དངོས་ནི།ལམ་འགྲོའི་ཆེ་ཆུང་དང་རླུང་རྟའི་དར་རྒུད་དབར་དོན་བྱ་གང་ཞིག་གི་བརྒྱུད་རིམ་དང་ངོས་འཛིན་འདྲ་མིན་ལ་བརྟེན་ནས་བརྗོད་ཚིག་མ་འདྲ་བ་གཉིས་སྐབས་བསྟུན་སྤྱད་པ་ལས།དོན་དངོས་ཀྱི་ནང་དོན་དང་འདུ་ཤེས་ལ་ཁྱད་པར་དེ་ཙམ་མི་འབྱུང་བ་དེ་ཡིན།དེ་ལྟ་བུའི་ངོས་འཛིན་གྱི་མཐར་ཐུག་གང་ཟག་གཅིག་གི་རྨང་གཞིའམ་ཡང་ན་སྤྱི་ཚོགས་ཀྱི་གོང་བུ་གང་རུང་བར་གཞི་འཛིན་བྱས་ཆོག་ནའང༌།མཐའ་དོན་གང་ཟག་གཅིག་གམ་དུ་མའི་སྤྱི་མཐུན་གྱི་ལམ་འགྲོ་དང་རླུང་རྟར་བསྡུས་ཆོག་པ་ཡིན།གང་ལྟར་རང་བྱུང་ཁམས་དང་སེམས་ཁམས་བར་གྱི་འབྲེལ་འདྲིས་དང་གདོང་ཐུག་བརྒྱུད་འདུ་ཤེས་འཕོ་ཡུལ་ལ་འགྱུར་བ་བྱུང་རིམ་བཞིན།འཕོ་བྱའི་འདུ་ཤེས་ལའང་འགྱུར་བ་ཐེབས་ཀྱིན་ཡོད་པས།འདུ་ཤེས་འཕོ་ཡུལ་དང་འདུ་ཤེས་ཀྱི་ངོས་འཛིན་མང་དག་ཅིག་མེད་པ་ནས་ཡོད་པ་དང༌།ཡོད་པ་ནས་མེད་པར་འགྱུར་བའི་གོ་རིམ་དེས།ཕྱི་རོལ་ཁོར་ཡུག་གི་སྣང་ཚུལ་ཁྱད་མཚར་མང་པོ་ཞིག་ནི་འདུ་ཤེས་ཀྱི་ཤུགས་རྐྱེན་དང༌།ནང་སེམས་ཁམས་ཀྱི་སྣང་ཚུལ་ཁྱད་མཚར་གང་ལ་ལ་ཞིག་ནི།ཕྱི་རོལ་ཁོར་ཡུག་གི་ཤུགས་རྐྱེན་ལ་རག་ལུས་པ་ཞིག་སྟེ།དེས་ན་ལམ་འགྲོ་དང་རླུང་རྟའི་འདུ་ཤེས་དང་དེའི་ཁྱབ་ཚད་ཀྱང་སྤྱིར་བཏང་དུ་འདྲ་མཚུངས་ལྟ་བུར་གྲུབ་ཡོད།
 
༢ དབང་ཐང་དང་རླུང་རྟ།
དབང་ཐང་ནི་དབང་ཤུགས་སམ་ནུས་སྟོབས་ཀྱི་དོན་དང༌།ནག་རྩིས་པས་བརྟག་བྱའི་གཙོ་བོ་སྟེ།སྲོག་ལུས་དབང་ཐང་གསུམ་གྱི་ཕྱི་མ་དང་སྐབས་དོན་ཕལ་ཆེར་མཚུངས་ཤིང༌།དེ་ཡང་གཙོ་ཆེ་བ་དབང་ཤུགས་སམ་ནུས་སྟོབས་ཀྱི་ཁྱབ་ཚད་ལ་བརྗོད་པ་ཡིན།
གང་ལྟར་སེམས་ཁམས་ཀྱི་འདུ་ཤེས་ཁྱབ་ནུས་ཞིག་ལ་འཇོག་པ་ལགས་པས་སྐབས་རེར་འཆད་འགྱུར་བསོད་ནམས་དང་ཆོས་མཚུངས་སུ་སྣང་ནའང་བསོད་ནམས་དང་ཐ་དད་དུ་ཡོད་པའི་སེམས་ཁམས་ཀྱི་ཁྱབ་ནུས་བྱེ་བྲག་པ་ཞིག་ལ་འཇོག་དགོས་པ་དང༌།དཔེ་མཚོན་སྟབས་བདེ་ཞིག་གིས་བརྗོད་ན།ནམ་རྒྱུན་གྱི་ཁོར་ཡུག་ཆེ་ཆུང་ལ་མ་ལྟོས་པར།མི་གང་ལ་ལ་ཞིག་མཐོང་བ་ཙམ་གྱིས་བཅོས་མིན་ངང་བརྩི་མཐོང་གི་འདུ་ཤེས་ཤིག་འཆར་བ་ལྟ་བུ་སྟེ།གཞན་གྱི་དབང་ཐང་གི་སྟོབས་ཀྱིས་དྲངས་པའི་ཆ་དང༌།གང་ལ་ལ་ཞིག་གོ་བབ་ཧ་ཅང་མཐོ་ནའང་གཞན་རིགས་ཟིལ་གྱིས་མནོན་ཅིང་དབང་དུ་བསྡུ་བའི་ནུས་པ་མེད་མཁན་མཐོང་ཆོས་སུ་ཡོད་པ་དང༌།
གཞན་ཡང་གང་ལ་ལ་ཞིག་སྡུག་བསྔལ་རིམ་བརྩེགས་ཀྱིས་སྒྲུབ་པའི་ལོངས་སྤྱོད་སྣ་ཚོགས་ཡིད་བཞིན་ཐོབ་པའི་སྐལ་བ་དང་ལྡན་པར་གྱུར་ནའང༌།དེ་ལོངས་སུ་སྤྱོད་པའི་སྐལ་བ་མི་ལྡན་པ་འབྱུང་རྒྱུ་ཡོད་པ་འདི་དག་ནི་དབང་ཐང་ལ་རག་ལུས་པ་ཁོ་ན་སྟེ།མཐར་གཏུགས་ན་སྐྱེ་སྔོན་གྱི་བག་ཆགས་དང་འབྲེལ་བ་ངེས་ཅན་ཡོད་མོད།འོན་ཀྱང་དེ་དག་ཐམས་ཅད་སྐྱེ་སྔོན་གྱི་བག་ཆགས་ཁོ་ནར་འབྲེལ་བ་མ་ཡིན་པར།ནམ་ཞག་རྒྱུན་ལྡན་གྱི་སྒོ་གསུམ་བྱ་སྤྱོད་དང་ཡང་འབྲེལ་བ་ངེས་ཅན་ཡོད་པར་འདོད།
དེས་ན་དབང་ཐང་གང་ཞིག་དར་རྒུད་ཀྱི་གདམས་ཀ་ནི་སོ་སོའི་ཀུན་སྤྱོད་ལའང་འབྲེལ་བ་ངེས་ཅན་ཞིག་ཡོད་སྟབས།རླུང་རྟ་དང་འབྲེལ་བའི་སེམས་ནུས་ཤིག་དང༌།རླུང་རྟ་དང་འཆད་འགྱུར་བསོད་ནམས་གཉིས་ཚོགས་ཀྱི་ནུས་པ་ཁྱད་པར་བ་ཞིག་ཀྱང་ཡིན་ལ།རྒྱུ་མཚན་འདི་འདྲའི་དབང་གིས་ང་ཚོས་རླུང་རྟའི་དར་རྒུད་དང་དབང་ཐང་ཆེ་ཆུང་གི་འདུ་ཤེས་དང་ཕྱོགས་གཉིས་བསྐྱེད་བསྲིངས་མཐོར་འདེགས་ཀྱི་ཕྱི་ནང་བྱེད་སྒོའི་ཆ་ནས་བར་ཁྱད་དེ་ཙམ་ཆེན་པོ་ཞིག་མཐོང་མི་ཐུབ་པ་ཡིན།
 
༣ བསོད་ནམས་དང་རླུང་རྟ།
བསོད་ནམས་ཞེས་པ་ནི་དབང་ཐང་དང་མི་འདྲ་བར་གང་ཟག་གང་ཞིག་དང་གཏན་འཇགས་སུ་གནས་པའི་སེམས་ཁམས་ཀྱི་ཁྱབ་ནུས་ཆ་ཤས་ཤིག་ཡིན་སྟབས།དེ་ནི་དབང་ཐང་དང་འཆད་འགྱུར་རླུང་རྟའི་ནུས་པ་ལྟར་སྒོ་གསུམ་གྱི་བྱ་སྤྱོད་ཁྱད་པར་དང༌།རླུང་རྟ་དང་འདྲ་བར་གཟའ་སྐར་འཕྲོད་སྦྱོར་ལྟོས་ས་ལྟོས་འཇོག་ཏུ་འགྲོ་བ་ཞིག་གཏན་ནས་མ་ཡིན་པར་བག་ཆགས་ཀྱི་གྲུབ་དོན་ལ་ལྟོས་པ་ཞིག་ཡིན།དེང་ཡང་མཐའ་གཅིག་ཏུ་རྐྱེན་གང་ཞིག་དང་ལྟོས་གྲུབ་ཀྱིས་སྨིན་དགོས་སྟབས།སྔ་མ་སྔ་མ་དང་འབྲེལ་བའི་བག་ཆགས་གང་ཞིག་ཕྱི་མ་ཕྱི་མར་ངེས་པར་སྨིན་ངེས་སུ་མཆིས་མོད།འོན་ཏེ།གོ་རིམ་གྱིས་འགྲོ་བའི་ངེས་པ་མེད་པ་ནི་རྐྱེན་གྱི་སྟོབས་ལ་རག་ལུས་ཕྱིར་ཡིན་ལ།དེ་ཡང་བསོད་ནམས་ཞེས་པ་མཐར་གཏུགས་ན་ནུས་པའི་ཁྱད་པར་ཞིག་དང༌།ནུས་པའི་ཁྱད་པར་དེས་ཟས་ནོར་ལོངས་སྤྱོད་ཀྱིས་བསྡུས་པའི་འདོད་ཡོན་སྣེ་མང་གྲུབ་པའི་རྒྱུ་བྱེད་ནའང༌།རྒྱུ་ལའང་ཁྱད་པར་དུ་མ་ཡོད་པ་དེ་བཞིན་རྐྱེན་ཡང་དེ་རྗེས་སུ་འབྲངས་པ་དེའི་ཕྱིར་ན།འདིར་ང་ཚོས་ནམ་རྒྱུན་གྱི་འཚོ་བའི་ནང་སྤྱོད་ཁྱབ་ཀྱི་རླུང་རྟ་ཞེས་པའི་ནང་དོན་ཡང་ཕལ་ཆེར་བསོད་ནམས་ཀྱི་བསྟན་དོན་དང་ཕྱོགས་མཚུངས་ཤིང༌།གང་ཞིག་རྐྱེན་གྱི་བཅོས་ཀ་ཡོད་མེད་ཙམ་ལས་ཕྱོགས་འདྲ་བར་སྙམ།
 
༤ ཕྱྭ་གཡང་དང་རླུང་རྟ།
ཕྱྭ་གཡང་ཞེས་པ་དཔལ་ལམ་བཅུད་ཀྱི་དོན་དུ་འཇུག་ནའང༌།སྐབས་རེར་ཕྱྭ་འགུགས་གཡང་འགུགས་ཞེས་ལག་ལེན་དང་ངེས་འཛིན་བྱེད་བབ་ལ་བལྟས་ན།བསྟན་དོན་སོ་སོར་དབྱེ་ཆོག་ཅིང༌།དེ་ཡང་ཕྱྭ་ཞེས་པ་རྣམ་པ་གཅིག་དུ་ན་ལྟས་ཀྱི་དོན་དུ་འཇུག་སྟེ།སྨན་རྩིས་ཀྱི་གཞུང་དུ་དགྲ་ཕྱྭ།སྲོག་ཕྱྭ།མོ་ཕྱྭ་སོགས་མང་དུ་འབྱུང་ལ།གང་ཡང་ཕྱྭ་བཟང་པོ་འདུག་སོགས་ཀྱི་བརྗོད་ཚིག་དང་འབྲེལ་བའི་འགྲེལ་བཤད་མང་ལ།གཡང་བཅོས་ཀྱི་ཆོ་ག་སོགས་ན་ཕྱྭ་འགུགས་དང་གཡང་འགུགས་ཞེས་སྔ་མ་ཕུན་ཚོགས་འཁོར་ཐབས་དང་ཕྱི་མ་དཔལ་ལམ་བཅུད་ཀྱིས་བསྡུས་པའི་ཕུན་ཚོགས་གང་ཞིག་ལ་བྱེད།གཞན་ཡང་"དཔེ་ཆོས་རིན་ཆེན་སྤུངས་པའི་འབུམ་འགྲེལ་"ལས།གཞན་འཇིག་རྟེན་གྱི་ཕྱྭ་དང༌།དབང་ཕྱུག་ལ་སོགས་པ་དང༌།ལྷ་མཐུ་བོ་ཆེ་རྣམས་ཀྱིས་འོ་སྐོལ་གྱི་སྐྱབས་མི་ཐུབ།ཅེས་འཇིག་རྟེན་པའི་ལྷའི་བྱེ་བྲག་ཅིག་ཏུ་འགྲེལ་ཞིང༌།"བེའུ་བུམ་སྔོན་པོའི་མིང་བརྡ་བཤད་པ་"ལས།ཕྱྭ་ནི་འཇིག་རྟེན་གྱི་བདེ་སྡུག་ལུང་སྟོན་མཁན་མོ་བ་དང༌།རྩིས་པ།ལྟས་མཁན་སོགས་ལ་ཕྱྭ་མཁན་ཞེས་བཤད་པས་ཕྱྭ་ནི་ལུང་སྟོན་དང་མོ་མ་སོགས་ལ་བྱ་སྟེ།ཤཱཀ་མཆོག་པས།"ཕྱྭ་ཞེས་བྱ་བ་འཇིག་རྟེན་གྱི།།བདེ་སྡུག་བྱེད་པོའི་མིང་དུ་འདོད།།"ཅེས་འབྱུང་བ་གང་ལྟར།
མདོ་དོན་རླུང་རྟ་དང་འབྲེལ་ནས་དཔྱད་ན་གཡང་ཞེས་པ་ལས་གཞན་གྱི་བསྟན་དོན་མེད་པར་འདོད་ཅིང༌།དེ་ཡང་ནམ་རྒྱུན་གྱི་རླུང་རྟའི་འདུ་ཤེས་དང་འབྲེལ་ཆེ་བ་ཙམ་མ་ཟད།བཅོས་ཀྱི་དབང་བསྒྱུར་ལ་རག་ལུས་པ་འདྲ་བ་ཙམ་མིན་པར།ཕྱྭ་གཡང་དང་རླུང་རྟའི་ཚུལ་འདྲ་བ་དཔེར་ན།འདོད་ཡོན་གང་ཞིག་འབད་མེད་དུ་མི་འགྲུབ་པ་གྲུབ་བྱེད་ཀྱི་སྔོན་འགྲོར་སེམས་ནུས་ཁྱད་པར་བ་བསྐྱེད་པའི་ཆོ་ག་དང་སྟབས་བསྟུན་པ་མང་བ་དང༌།གཞན་གང་ཡང་ལམ་འགྲོ་ཆེ་ཆུང་དང་བསོད་ནམས་ཆེན་པོའི་རྐྱེན་བཅས་དང་ཡང་ཆ་འདྲ་བ་ཙམ་གྱི་ཕྱིར་དང༌།གཡང་ཞེས་པ་ནི་མི་དང་འདོད་ཡོན་ཕྱོགས་གཉིས་སུ་གནས་པའི་བཅུད་ཀྱི་ནུས་པ་ཞིག་ནས།རླུང་རྟ་ཞེས་པ་གང་ཟག་ཁོ་ནའི་རྒྱུད་ལ་བརྟེན་པ་ཡིན་པས་འབྲེལ་བ་དེ་ཙམ་མེད་ནའང༌།གཡང་གི་ནུས་པ་དེ་མེད་པ་ནས་ཡོད་པ་དང་ཡོད་པ་ནས་མེད་པར་འགྱུར་ལྡོག་བྱེད་པའི་གོ་རིམ་ཁྲོད།རང་གི་གཡང་གཞན་གྱིས་བཀུག་འགྲོ་བ་དང༌།གཞན་གྱི་གཡང་རང་གིས་བཀུག་ཆོག་པའི་འཁོར་བསྐྱོད་ཡ་མཚན་འདི་དང་རླུང་རྟའི་འཕེལ་འགྲིབ་ལ་འདྲ་ས་མང་དུ་ཡོད་ཅིང༌།དེ་དང་ཆ་འདྲ་བར།རླུང་རྟ་ནང་བཞིན་གཟའ་སྐར་འཕྲོད་སྦྱོར་ལ་གཞིགས་ཏེ།གཡང་གཟའ་དང་གཡང་སྐར་ལ་སོགས་པའི་ངོས་འཛིན་བྱེད་སྲོལ་མཆིས་ཤིང༌།དེ་འབྲེལ་གྱི་ཆོ་གའི་ལག་ལེན་སོགས་ཕལ་མོ་ཆེ་ནི་རླུང་རྟའི་བསྐྱེད་ཚུལ་དང་ཆ་འདྲ་བ་ཡིན།
 
༥ བླ་དང་རླུང་རྟ།
  བླ་ཞེས་པ་ནི་སྤྱིར་སྲོག་རྟེན་གྱི་མིང་དུ་བཤད་ཅིང༌།དེ་འབྲེལ་འཚོ་བའི་སྐད་ཆའི་ཁྲོད།མི་ཕྱུགས་ཀྱི་བླ་གནས་ས་ལ་བླ་ཁྱིམ་དང༌།བླ་གཞན་གྱིས་འཁྱེར་ནས་དྲན་མེད་དུ་གྱུར་པ་ལ་བླ་ཁྱེར།གནས་སའམ་ཆགས་ས་ལ་བླ་མཁར་དང་བླ་རྟེན།ཁང་པའི་སྟེང་དུ་མི་སོ་སོའི་སྐྱེས་ལོའི་འབྱུང་ཁམས་ཀྱི་ཚོས་མདོག་དང་བསྟུན་ནས་བཙུགས་པའི་དར་ཆ་ལ་བླ་དར།གཞན་ཡང་བླ་གནས་སའི་རྡོ་ལ་བླ་རྡོ་སོགས་ཀྱིས་དྲངས་ཏེ།བླ་ཤིང༌།བླ་རི།བླ་མཚོ་སོགས་ཀྱི་ཐ་སྙད་མང་ཞིང༌།དེ་སྐོར་གྱི་ཡ་མཚན་བྱུང་བ་དེ་བས་ཀྱང་མང༌།སྤྱིར་བླ་དང་སྲོག་ཚེ་གསུམ་ནི་དབྱེར་མེད་ཅིག་མ་ཡིན་པར་ཐ་དད་དུ་ཡོད་པ་ཞིག་ཡིན་ལ།བླའི་ངོས་འཛིན་ཐད་འདྲ་མིན་མང་དུ་མཆིས་ནའང༌།རེ་རེར་རྒྱུ་མཚན་དང་འབྲེལ་བའི་ངོས་འཛིན་ས་ཡོད་སྟབས་དེ་ཙམ་གྱིས་དོ་གལ་མི་ཆེ་ཡང༌།བླའི་ནུས་པའི་གང་ཟག་གང་ཞིག་གི་ཚེ་བརྟན་པའི་ལས་བྱེད་པ་དེ་ཤའི་མིག་གིས་མཐོང་མི་ཐུབ་པ་ཞིག་ཏུ་བཤད་ཡོད་སྟབས།གོང་སོང་ལམ་འགྲོ་ནས་བསོད་ནམས་དབང་ཐང་དང༌།ཕྱྭ་གཡང་སོགས་ནི་སེམས་དང་འབྲེལ་བའི་ཆ་ནས་སམ།ཁྱད་ནུས་ཤིག་ཡིན་པའི་ཆ་ནས་རླུང་རྟའི་འདུ་ཤེས་དང་འབྲེལ་བའི་ནང་དོན་གྱི་ཕྱོགས་མང་དུ་འདུས་ཡོད་པ་ཡིན།
 
༦ སྲོག་དང་རླུང་རྟ།
  སྲོག་ཅེས་པ་ཆོན་མངོན་པ་སོགས་ལས་ལུས་ཅན་གྱི་དྲོད་དང་རྣམ་ཤེས་ཀྱི་རྟེན་དུ་གྱུར་པའི་དབང་པོ་གཙོ་བོ་དང༌།མདོ་དང་བསྟན་བཅོས་གཞན་དག་ལས་སེམས་ཅན་གསོན་པོར་འཚོ་ཞིང་གནས་ཐུབ་པའི་ནུས་པ་དབུགས་དང་བཅས་པ་ལ་སྲོག་ཟེར་ཞེས་བོད་རྒྱ་ཚིག་མཛོད་ཆེན་མོ་ན་གསལ་ཞིང༌།སྤྱིར་བཏང་གི་ཚིག་ལ་སྲོག་གི་བར་ཆད་སེལ་བ་ལ་སྲོག་སྐྱོབ་པ་ཞེས་དང༌།ལུས་སྲོག་འཇིགས་པ་ལས་སྐྱོབ་པར་བྱེད་པ་ཟེར་བ་སོགས་ནི།རླུང་རྟའི་དར་རྒུད་ཀྱི་འདུ་ཤེས་དང་ཐད་ཀར་འབྲེལ་མིན་གང་ལྟར།ལྟོས་ས་ལྟོས་འཇོག་གི་འབྲེལ་བ་ཞིག་གྲུབ་ཡོད་པ་མཐོང་ཐུབ།
སྲོག་ལ་བར་དུ་གཅོད་པའི་གེགས་སམ་རྐྱེན་གྱི་བཟློག་ཐབས་དང་འབྲེལ་བའི་ཆོ་ག་དང་བཅོས་ཀ་མང་དག་ཅིག་རླུང་རྟའི་བསྐྱེད་པ་དང་འདྲ་མཚུངས་སུ་ཡོད་པ་ནས།ཕྱི་རོལ་རླུང་རྟའི་འདུ་ཤེས་མཚོན་པའི་རྒྱུད་མཚོན་གཟུགས་རིས་ཀྱི་སྤྱོད་ཁྱབ་དང་འབྲེལ་བའི་འདུ་ཤེས་གང་མང་ཞིག་ནི་སྲོག་སྐྱོབ་ཀྱི་བྱེད་ལས་དང་འབྲེལ་བ་ཤ་སྟག་ཏུ་འདུག་གོ།
 
ཟུར་བལྟའི་དཔེ་ཁུངས།
བཻ་དཀར་དང་དེའི་གཡའ་སེལ།
རྒྱུད་བཞི་དང་དེའི་འགྲེལ་བ་མེས་པོའི་ཞལ་ལུང༌།
བརྡ་དཀྲོལ་གསེར་གྱི་མེ་ལོང༌      
བོད་རྒྱ་ཚིག་མཛོད་ཆེན་མོ།
བོད་རིགས་ཀྱི་སེམས་ཁམས་རིག་པ།
ཚེ་རྩིས་འབྲས་བུ་བློ་གསར་དགའ་སྐྱེད།
སྐར་རྩིས་རིན་ཆེན་ཕྲེང་བ།
རྩིས་རིག་ཤེས་བྱ་ཀུན་གསལ།
དཔེ་ཆོས་རིན་ཆེན་སྤུངས་པ།
 
 
 
 
རླུང་རྟ་དང་འབྲེལ་བའི་དམངས་སྲོལ་རིག་གནས་སྐོར་ལ་དཔྱད་པ།
 
རྩོམ་པ་པོ།ཆུ་བཟང་རྡོ་རྗེ་རིན་ཆེན།
(མ་རྩོམ་ཡོང་ཁུངས།མང་ཚོགས་སྒྱུ་རྩལ་དེབ།)
 
  དེ་ཡང་སྟོད་མངའ་རིས་སྐོར་གསུམ་ནས་བར་དབུས་གཙང་རུ་བཞིག་དང་སྨད་མདོ་ཁམས་སྒང་དྲུག་གི་ས་ཡི་ཁྱོན་གྱི་རི་བོ་ཆེན་པོའི་རྩེ་དང་གཙང་བོ་ཆེན་པོའི་འགྲམ།ཉག་ག་ཆེན་པོའི་དཀྱིལ་སོགས་སུ་ཡུལ་ལྷ་གཞི་བདག་གནས་སའི་ལབ་ཙེ་དང་རྡོ་འབུམ་གང་རུང་བརྩིགས་ཤིང་།དེའི་སྟེང་དར་ཤིང་ངམ་དར་རྡང་ལ་དར་ལྕོག་གམ་ཁ་བཏགས།ཅོད་པན།བལ་དཀར་སོགས་སྒྲོག་པ་དང་།དུད་ཁྱིམ་སོ་སོའི་ར་བའི་ནང་ངམ་སྒོ་དྲུང་དུ་ཡུལ་ལྷ་དེ་དག་ལ་མཆོད་པའི་བསང་ཁྲི་རེ་ལས་ནས།ཉིན་རེ་ཡུལ་ལྷ་གཞི་བདག་དེ་དག་བསང་ཕུད་པའི་ཆོ་ག་ཞིག་ཏིལ་ལ་ཏིལ་མར་འདྲེས་པའི་ཚུལ་བཞིན་དུ་གནས་ཡོད་པ་ཡིན།ཡིན་ཡང་།དེ་དག་གི་བརྒྱུད་རིམ་ཁྲོད།རླུང་རྟ་མཁའ་ལ་སྤུར་བའི་གོམས་སྲོལ་ནི་མེད་དུ་མི་རུང་བ་ཞིག་ཡིན།རླུང་རྟ་སྤུར་བའི་བརྒྱུད་རིམ་ཁྲོད།སྐྱེ་བོ་ཀུན་གྱི་སེམས་གཏིང་ན།བརྗོད་དཀའ་བའི་སྐྱབས་བཅོལ་དང་རེ་སྨོན་གང་མང་ཞིག བརྗོད་དཀའ་བའི་སྐྱབས་བཅོལ་དང་རེ་སྨོན་གང་མང་ཞིག བསང་མཆོད་ཀྱི་དུད་སྤྲིན་དང་བསྡོངས་ཏེ།གནས་ངེས་མེད་དུ་འཕུར་འགྲོ་བ་ཡིན་ལ།ནམ་རྒྱུན་མི་རྣམས་ཀྱིས་བསང་གཏོང་སྐབས་རླུང་རྟ་མ་འཁྱེར་ན།མཆོད་པ་རྣམ་དག་ཅིག་ལ་ངོས་མི་འཛིན་པ་ཡིན།དེས་ན་རླུང་རྟ་ནི་བསང་མཆོད་ཀྱི་གོ་རིམ་དང་འབྲལ་ཐབས་མེད་པ་ཞིག་ཏུ་གྱུར་ཡོད་པས་ན།ཆེ་མ་ཆུང་གསུམ་གྱི་སེམས་པའི་འདུ་ཤེས་ཁྲོད།གང་རུང་དེར་རྡོག་རྫིས་མི་གཏོང་བ་དང་དེ་ལ་བརྩི་འཇོག་བྱེད་པའི་འདུ་ཤེས་གཏིང་ཟབ་མོ་ཞིག་དུས་ད་ལྟའི་བར་དུ་མ་ཉམས་པར་རྒྱུད་འཛིན་བྱེད་པའི་རྒྱུ་མཚན་ཅི་ཡིན་པ་ཤེས་དགོས་ན།འདིར་ཕྲན་ཆུང་བདག་གིས་རླུང་རྟ་དང་འབྲེལ་བའི་དམངས་སྲོལ་རིག་གནས་སྐོར་གཤམ་དུ་ཕྱོགས་འགའ་བགར་ཏེ་ཅུང་ཟད་དཔྱད་པ་ལ།
གཅིག རླུང་རྟ་གོ་དོན་དང་འབྲེལ་བའི་རྩོད་གཞི།

